
DIBAJI 

 

Nimemfahamu Zakayo Iganja baada ya kuhudhuria 

uzinduzi wa kitabu chake cha Unlock Your Potential. 

Ni kitabu ambacho kinakuonyesha njia ya kutambua 

na kuufikia ukuu wako. Kuanzia siku ile nikaanza 

kufuatilia kwa karibu kazi na mafundisho yake. Nakiri 

na kuthibitisha kuwa Zakayo Iganja ni mwalimu na 

mwandishi wakuthaminika na kuaminika. 

Aliponiletea mswada wa kitabu cha Akili ya Pesa, 

sikuwa na shaka na uwezo katika uandishi wake. 

Kitabu kinaongelea namna mtu anavyoweza kutafuta, 

kuhifadhi na kuzalisha fedha. Kupitia kitabu hiki, 

mwandishi ameongelea kanuni mbalimbali 

zinazowasaidia waliofanikiwa katika mchezo wa 

fedha. 

Moja ya kanuni alizoziongelea ni kanuni ya Parkson. 

Mwandishi ameelezea kanuni hii kuwa, mafanikio ya 

kifedha au utajiri wa kifedha hautokani na mtu kuwa 

na fedha nyingi bali hutokana na matumizi ya fedha 

ambazo mtu anazo. Kiasi cha pesa ambacho mtu 

ameamua kuweka katika matumizi ya kawaida na yale 

ya kiuwekezaji, kinaamua mafanikio ya kiuchumi kwa 

mhusika. 

Unaweza kuwa umesoma vitabu vingi tofauti kuhusu 

fedha, lakini kitabu cha Akili ya Pesa ni tofauti. Kupitia 

kitabu hiki utapata misingi ambayo ndio nguzo kuu 

katika mafanikio yako katika masuala ya fedha na 

uchumi. 

Mwandishi ameongelea pia nguvu ya mtazamo katika 

kutengeneza na kutunza pesa. Anasema kuwa 

mtazamo ni silaha inayoweza kujenga himaya ama 

kubomoa. Wakati mtazamo chanya unakuwa chanzo 

cha mafanikio, mtazamo hasi huathiri mafanikio ya 

kifedha na kiuchumi. Mwandishi anawashauri 

wasomaji kuwekeza katika kutengeneza mtazamo 

chanya kabla hawajafikiria kutafuta na kuwekeza pesa. 

Mwandishi ameongelea ujuzi ambao ni muhimu kwa 

wasomaji kuwa nao katika karne ya 21. Kwa kuwa na 

ujuzi huo sio msomaji anaweza kutengeneza pesa 

kirahisi tu, bali anaweza kuwekeza na kuzalisha pesa 

zake zaidi. Ili uweze kupata ujuzi huo, tafadhari 

usikose kupata nakala ya kitabu chako cha Akili ya 

Pesa. 

Gastor Mtweve 
Mwandishi 

UTANGULIZI 

 

Mafanikio ya kifedha hayatokani tu na wewe kupata pesa 

nyingi bali yanatokana na wewe kuwa na nidhamu ya pesa 

unazopata hata kama ni kidogo. Na nidhamu ya pesa 

hujengwa na kiwango chako cha ufahamu wa kifedha (akili 

ya pesa). 

Ukweli ni kwamba watu hawafanikiwi kifedha kwa 

sababu hawana pesa nyingi au hawapati pesa kabisa 

ila ni kwa sababu hawana ufahamu wa kifedha (akili 

ya pesa) ambao ndio msingi sahihi wa mafanikio ya 

kifedha. 

Ndio maana kuna watu wamewahi kushinda pesa 

nyingi kwenye michezo ya bahati nasibu lakini baada 

ya muda wakarudi kwenye hali zao za kawaida. Hii 

inadhihirisha kwamba kuwa na pesa nyingi pekee 

hakutoshi kukufanya kufanikiwa kifedha bali kiwango 

chako cha ufahamu wa kifedha ambacho ndicho 

kinakujengea nidhamu ya pesa. 

Mafanikio yako ya kifedha yanategemea jinsi 

unavyoitumia pesa inayopita mikononi mwako pasipo 

kujali kama ni kidogo ama ni nyingi. Na namna 

unavyoitumia pesa inayopita mikononi mwako 

inategemea na ufahamu wako wa kifedha (akili ya 

pesa). 

Sasa, yamkini umekuwa ukipata pesa nyingi lakini kila 

mara umekuwa ukijiuliza ni wapi pesa zako 

zinapokwenda kwani zimekuwa zikiisha kwa haraka 

huku ukiwa haujafanya kitu chochote cha maana. 

Wakati mwingine suala la kupata pesa kwako 

limekuwa ni changamoto kiasi kwamba umekuwa 

ukijiuliza ni kitu gani ufanye ili uweze kupata pesa na 

kufanikiwa kifedha kama watu wengine, basi kitabu 

hiki ni kwa ajili yako. 

Kupitia kitabu hiki utaenda kujifunza mambo muhimu 

ya kukusaidia kujenga ufahamu wa kifedha yaani 

akili ya pesa ambayo ndio msingi mkuu wa mafanikio 

ya kifedha. Haya ni mambo ambayo yamewafanya 

watu mbalimbali wakiwemo matajiri wakubwa 

duniani kufanikiwa kwenye eneo la fedha. 

Mpaka kufikia mwisho wa kitabu hiki utakuwa 

umeweza kujenga ufahamu wa kifedha 

utakaokusaidia kufahamu namna ya kutengeneza 

fedha, namna ya kutumia fedha, namna ya kuzalisha 

fedha na namna ya kuwekeza fedha. 

Sina shaka kuwa kupitia kitabu hiki utaenda kuanza 

ukurasa mpya wa maisha kwenye eneo la fedha na 

kuwa miongoni mwa watu watakaofanikiwa kifedha. 

Kumbuka; kila pesa inayopita mikononi mwako ni mbegu 

ya kukuzalishia pesa zaidi kama utafahamu namna bora ya 

kuitumia. 

SURA YA KWANZA 

 

Pesa Inaongozwa Na Kanuni 
 

Kama ilivyo katika maeneo mbalimbali ambapo kuna 

kanuni, sheria na taratibu zake, eneo la fedha nalo lina 

kanuni zake ambazo huwaongoza watu katika 

kuvutia, kuzalisha, kuwekeza na kutumia pesa. Pesa 

ina kanuni zake maalumu na ili kulifahamu hilo 

unahitaji kujenga ufahamu wa kifedha (akili ya pesa) 

na hapo ndipo utakuwa na nafasi ya kufanikiwa 

kwenye eneo hili la pesa. 

Kama ilivyo kawaida ya kanuni kwamba huwa 

hazibagui hivyo hata kanuni za fedha nazo hazibagui, 

ukizifuata pesa zitakutii na usipozifuata pia pesa 

zitakukimbia pasipo kujali wewe ni nani. 

Hivyo ili uweze kufanikiwa kifedha lazima uzifahamu 

kanuni hizi namna zinavyofanya kazi na uwe tayari 

kuzifuata na kuziishi. Kwenye sehemu hii tutaangalia 

kanuni kumi (10) muhimu za pesa, ambazo 

ukizifahamu na ukaanza kuziishi utakuwa miongoni 

mwa watu wachache wenye akili ya pesa na utaanza 

kupiga hatua kuyaelekea mafanikio ya kifedha. Hizi 

ndizo kanuni zinazo watofautisha watu 

wanaofanikiwa na wasiofanikiwa kwenye eneo la 

pesa. 

1. Kanuni Ya Bajeti, 50/30/20. 

Kanuni hii ilitolewa na senator Elizabeth Warren 

kutoka Marekani. Kwa mujibu wa Elizabeth, kanuni 

hii inakutaka kugawa kipato chako katika makundi 

matatu, yaani matumizi ya lazima 50%, matumizi 

yasiyo ya lazima 30% na akiba na uwekezaji 20%. 

Hebu tuangalie ufafanuzi wake kwa kina; 

a. Matumizi Ya Lazima 50%. 

Kanuni hii inakutaka kutenga 50% ya kipato chako 

kwa ajili ya matumizi yako ya lazima. Haya ni 

matumizi ambayo ili maisha yaende ni lazima uyapate, 

ni matumizi ambayo hauwezi kuyakwepa kwenye 

maisha ya kila siku, ni kama vile; chakula, malazi, 

matibabu, usafiri, ada na mengine kama hayo. 

Mfano, kama kipato chako kwa mwezi ni 1,000,000/= 

basi kundi hili lichukue 500,000/= au chini ya hapo 

lakini siyo zaidi. 

Ili kuhakikisha kundi hili halichukui zaidi ya 50% ya 

kipato chako unapaswa kuhakikisha kuwa matumizi 

yako ya lazima yanaendelea kuwa kwenye kiwango 

cha chini. 

b. Matumizi Yasiyo Ya Lazima.30% 

Haya ni matumizi ambayo hata usipoyafanya maisha 

yanaweza kwenda. Ili kujua matumizi haya swali la 

kujiuliza ni kwamba, “hivi naweza kuishi bila 

kuingia kwenye haya matumizi?” Ukiona unaweza 

kuishi bila kufanya haya matumizi basi ujue siyo ya 

lazima. 

Sasa kanuni hii inakutaka matumizi yako kwenye 

kundi hili yasizidi 30% ya kipato chako. Mfano kama 

kipato chako ni 1,000,000/= basi kundi hili lichukue 

300,000/= ama chini ya hapo na siyo zaidi. 

Unapaswa ufahamu kwamba hili ndilo kundi ambalo 

linaongoza kwa kuchukua pesa nyingi za watu wa 

kipato cha kati na kipato cha chini. Hii ni kwa sababu 

linabeba matumizi kwenye vitu ambavyo vinampa 

mtu furaha ya muda mfupi huku vikiwa na madhara 

ya muda mrefu. Hivyo ukiweza kudhibiti matumizi 

yako kwenye kundi hili utakuwa umeweza kuokoa 

pesa zako kwa kiwango kikubwa. 

Kundi hili linabeba matumizi kama vile kununua simu 

kila toleo jipya, kununua nguo mpya kila mara, 

kununua bia, mitoko ya gharama kila mwisho wa wiki 

(weekend), gharama za bili zisizokuwa za lazima kama 

vile kulipia vifurushi kwenye ving’amzi vyenye 

chaneli hata ambazo hauziangalii na mengine kama 

hayo. 

c. Akiba Na Uwekezaji 20% 

Mwisho kanuni hii inakutaka kutenga 20% ya kipato 

chako kwa ajili ya kuweka akiba na uwekezaji. Yaani 

kabla haujaitumia pesa yako kwenye matumizi yoyote 

yale uhakikishe unatenga 20% ya kipato chako kwa 

ajili ya akiba na uwekezaji. 

Mfano, kama kipato chako ni 1,000,000/= basi kundi 

hili lichukue 200,000/= au zaidi na siyo chini ya hapo. 

NB: Kwa kadri unavyo punguza matumizi yako 

kwenye kundi A na B ndivyo utakavyokuwa na uwezo 

wa kuongeza kiwango cha pesa kwenye kundi C. Na 

kwa kadri unavyoongeza kiwango cha pesa kwenye 

kundi la akiba na uwekezaji ndivyo unavyojenga 

nguvu yako ya kifedha na kuharakisha mafanikio yako 

ya kifedha. 

Je, Nifanye Nini Ikiwa Kipato Changu 

Hakipo Kwenye Mfumo Rasmi? 

Sasa kama wewe ni mtu ambaye haupati pesa kwa 

pamoja yaani unapata pesa kidogo kidogo na hiyo 

pesa ndio unaitegemea kwa ajili ya kukidhi mahitaji 

yako ya msingi kama chakula na mengineyo, ni 

vigumu sana kuweka akiba kwa kutumia huu mfumo 

wa asilimia. 

Badala yake unashauriwa kupanga kiasi maalumu 

utakachokuwa unaweka kila baada ya muda fulani. 

Mfano unaweza kuamua kwamba kila siku utakuwa 

unatenga shilingi elfu moja, au elfu tano au elfu kumi 

kulingana na kipato chako cha siku. 

Pia unaweza kuamua kuweka akiba kwa wiki, pengine 

ukapanga kila wiki utakuwa unaweka shilingi elfu 

ishirini ama elfu hamsini kulingana na kipato chako 

cha wiki. Na siku ikitokea umeingiza faida kubwa basi 

unaweza kuweka akiba mpaka ya siku tatu au zaidi 

mbele kulingana na hiyo faida. 

Hii itakufanya ujizatiti katika kuweka akiba hivyo 

utakuwa unafanya juu chini kutenga kiasi 

ulichokipanga kila ifikapo ule muda uliojiwekea (siku, 

wiki au mwezi). 

Na huo ndio mfumo mzuri wa kuweka akiba kwa mtu 

mwenye kipato kisicho rasmi. 

Kumbuka; kupanga bajeti ni suala moja lakini kuishi 

kulingana na bajeti uliyoipanga ni suala jingine na 

ndilo lenye umuhimu zaidi (rudia kusoma). 

2. Kanuni Ya “Jilipe Wewe Mwenyewe Kwanza” 
(Pay Yourself First). 

Hii ni moja ya kanuni yenye maajabu makubwa sana. 

Kanuni hii inakutaka kila unapopata pesa kabla 

hujaitumia kwa kitu chochote kile ujilipe mwenyewe 

kwanza kwa kutenga kiasi fulani cha hiyo pesa kwa 

ajili ya akiba, uwekezaji na matumizi mengine ya 

baadaye. 

Tafsiri yake ni kwamba unapopata pesa kabla 

haujaanza kulipa bili, ada, kodi, kufanya manunuzi 

mbalimbali ama kitu kingine chochote kile, hakikisha 

kuwa unajilipa kwanza wewe mwenyewe kwa 

kutenga sehemu ya hiyo pesa kwa ajili ya akiba na 

uwekezaji. 

Inaweza kuwa ni asilimia 1,2,3,4,5 au zaidi kulingana 

na kipato chako, ila jambo la muhimu hapa ni nidhamu 

ya kufanya hivyo kila unapopata pesa na matokeo ya 

kufanya hivyo baada ya muda fulani pasipo kujali 

uliweka kiasi gani. 

Mfano ikiwa leo utaanza kuweka kiasi cha 

Tsh10,000/= kila wiki kwa miaka mitano maana yake 

ni kwamba baada ya miaka mitano utakuwa na Tsh 

2,400,000/= (10,000/=*4*12*5) kama akiba na ikiwa 

utafanya hivyo kwa kuiwekeza sehemu inapozalisha 

maana yake utakuwa na kiasi kikubwa zaidi ya hicho. 

Changamoto kubwa kwa watu wengi huwa 

wanashindwa kutenga sehemu ya pesa zao kama 

akiba kwa kisingizio kwamba kipato chao ni kidogo 

lakini unapaswa kufahamu kwamba kuweka akiba ni 

suala la tabia zaidi ya kiwango cha kipato, hivyo kama 

leo hauwezi kuweka walau asilimia moja (1%) ya 

kipato chako kwa sababu unafikiri ni kidogo basi ujue 

hata ukiwa na kipato kikubwa hautaweza kuweka 

akiba kwa sababu hauna hiyo tabia. Hakikisha 

unajenga tabia ya kuweka akiba hata kama ni kidogo 

kidogo. 

Hebu jaribu kufikiria kama ungekuwa unaweka walau 

Tsh 10,000/= kama akiba kutoka kwenye kipato chako 

kwa miaka mitano iliyopita leo ungekuwa na kiasi 

gani? 

Leo unaweza kuiona Tsh 10,000/= ni ndogo lakini 

ukiikusanya baada ya miaka kadhaa itakuwa kubwa 

na yenye msaada kwako. Hivyo ni lazima uhakikishe 

unaitumia kanuni hii ili uweze kufikia mafanikio yako 

ya kifedha. 

3. Kanuni Ya Parkison (Parkison's Law). 

Kanuni hii ilitolewa na Northcote Parkison, ambapo 

inasema; "Mafanikio ya kifedha au utajiri wa kifedha 

siyo matokeo ya kuwa na pesa nyingi au kupata 

kipato kikubwa bali ni matokeo ya kutumia vizuri 

pesa unayoipata na kubakiza." 

Tafsiri yake ni kwamba, haijarishi unapata kiwango 

gani ila unabakisha kiwango gani baada ya kutumia 

ndicho kitu kitakachoamua kiwango cha mafanikio 

yako ya kifedha. 

Hivyo ili upate mafanikio ya kifedha kwa kuwa na 

pesa za ziada mara unapoongeza kipato chako 

unatakiwa kufanya mambo haya:- 

Moja; hakikisha kipato chako kinaongezeka kwa kasi 

kuliko matumizi yako yanavyoongezeka. Maana yake 

ni kwamba ongezeko la kipato chako liwe juu zaidi ya 

matumizi yako. Ikiwa kipato chako kimeongezeka 

kwa 20% basi matumizi yako yaongezeke chini ya 

hapo. 

Pili, uamue kuwa hautaongeza matumizi yako hadi 

pale kipato chako kitakapofikia asilimia fulani na mara 

utakapoongeza matumizi yako basi ongezeko hilo 

litakuwa chini kuliko kipato chako. 

Lengo la kanuni hii ni kukusaidia kupata pesa ya ziada 

ya kufanya shughuli nyingine za maendeleo kama vile 

kuwekeza. Kumbuka; linapokuja suala la mafanikio ya 

kifedha jambo la muhimu siyo unapata kiasi gani bali 

unabakiza kiasi gani baada ya matumizi yako. 

Kwa mfano kama unapata milioni moja kwa mwezi na 

unatumia milioni moja yote lakini mtu mwingine 

anapata laki tano na anabakisha laki moja, tafsiri yake 

ni kwamba huyu wa pili atafikia mafanikio ya kifedha 

kwa haraka zaidi licha ya kipato chake kuwa kidogo. 

Mara zote hakikisha matumizi yako hayazidi au 

hayawi sawa na kipato chako, badala yake yawe chini 

ili upate kiwango cha kubakisha kwa ajili ya uwekezaji 

na akiba ya baadaye. 

 

4. Kanuni Ya Uwekezaji 

Kanuni hii ilitolewa na tajiri Warren Buffet kutoka 

Marekani, ambapo alisema "Ukitaka kupata pesa ni 

lazima uwekeze katika kitu ambacho unakifahamu." 

Kwa mujibu wa kanuni hii mafanikio yako ya kifedha 

yanatokana na ufahamu wako wa juu katika kile 

unachokifanya ama kupata watu wenye ufahamu 

mkubwa katika kitu hicho na kuwatumia kwenye 

safari yako ya mafanikio ya kifedha. 

Warren anasema ili ufanikiwe kifedha lazima uwekeze 

kwenye eneo ambalo umelifanyia utafiti wa kutosha 

na unalifahamu. 

Usiwekeze ama kufanya biashara kwa kufuata 

mkumbo au kutamanishwa na faida kubwa na ya 

haraka. Kuna watu wengi wamepoteza pesa kwa 

kuwekeza ama kufanya biashara katika maeneo 

ambayo hawakuwa na ufahamu nayo, hawa ndio wale 

ambao wakiambiwa tu biashara fulani inalipa 

wanaingia wazima wazima bila kutafakari na kufanya 

utafiti. Matokeo yake wanapoteza pesa nyingi. 

Ukiona unafanya uwekezaji kwenye eneo ambalo 

hauna ufahamu nalo, tafsiri yake ni kwamba ufahamu 

wako wa kifedha ni mdogo. Ili uweze kufanikiwa 

kifedha lazima uhakikishe unapata ufahamu wa 

kutosha kuhusiana na eneo unalotaka kuwekeza pesa 

zako kabla ya kuamua kufanya hivyo. Unaweza 

kusoma vitabu ama kutafuta ushauri kwa watalaamu 

wa uwekezaji kulingana na eneo unalotaka kuwekeza 

pesa zako. 

Kumbuka, “tunatengeneza pesa kwa tunachokijua na 

tunapoteza pesa kwa tusichokijua.” Robert Kiyosaki 

NUNUA KITABU, 

KUSOMA TOPIC 

ZOTE 
 

PIGA SIMU: 0624 196 389 & 0743 411 723 

 

5. Kanuni Ya "TATUWETU." 

Kanuni hii ni kifupisho cha maneno; 

TA-tafuta pesa 

TU-tunza pesa  

WE-wekeza pesa TU-tumia pesa. 

Kanuni hii inakutaka utafute pesa, kisha uzitunze, 

kisha ufanye uwekezaji na mwisho kabisa utumie kile 

kinachobakia. 

Ni kawaida kwa watu wengi kuanza kufanya 

matumizi mara tu wanapopata pesa, kitu ambacho ni 

hatari kwenye kujenga misuli ya kifedha (financial 

muscles) kwa sababu watu hawa huja kushituka 

kufanya mambo mengine kama kuweka akiba na 

kuwekeza wakati ambao pesa zao zinakaribia kuisha 

na matokeo yake huziona ni chache na hukata tamaa 

kabisa kuweka akiba. 

Hivyo ukitaka kufanikiwa kifedha hakikisha unafuata 

hii kanuni kwa kuanza kutafuta pesa, kisha uzitunze 

pesa zako, baada ya hapo wekeza sehemu fulani ya 

hizo pesa zako na mwisho kabisa utumie sehemu ya 

pesa inayobaki kwa ajili ya matumizi yako mengine. 

Ukifanya hivyo utajijengea nidhamu ya fedha na 

mafanikio ya kifedha yatakufuata. 

6. Kanuni Ya Siku Saba (7) 

Kanuni hii inakutaka kila mara unapotaka kununua 

kitu fulani, usubiri kidogo na ujipe siku saba (7) za 

kufanya maamuzi kabla ya kununua kitu hicho. 

Ukiona kuna mambo yameshindwa kwenda ndani ya 

hizo siku kwa sababu ya kukosekana kwa kitu hicho 

basi ujue kina umuhimu na unaweza kukinunua 

lakini kama utaona mambo yanaenda bila shida 

yoyote basi ujue hakukuwa na umuhimu wa kununua 

kitu hicho hivyo unapaswa kuachana nacho. 

Kwa upande mwingine kanuni hii inasema kwamba ili 

uweze kuvutia na kutengeneza pesa kwa kile 

unachokiuza lazima uhakikishe kwa awali matangazo 

ya hicho kitu yanaonekana kwa walengwa kwa siku 

saba (7) mfululizo ili kutengeneza ufahamu wa kitu 

hicho (bidhaa/huduma) kwa watumiaji wake. 

Kanuni hii ni mahsusi kwa mtu mwenye tabia ya 

kununua vitu bila mpangilio maalumu. Yaani mtu 

ananunua kila kinachokuja mbele yake hata kama 

hakina ulazima. Kwa kutumia kanuni hii utaweza 

kuokoa pesa zako ambazo zimekuwa zikipotea bila 

mpangilio wowote. 

Pia kanuni hii itakusaidia kuvutia pesa nyingi 

kutokana na nguvu ya matangazo ya bidhaa au 

huduma yako, hivyo kukuepusha kuwa mtu wa 

kutangaza kwa misimu. 

 

7. Kanuni Ya 80/20 

Kanuni hii ilitolewa mwaka 1895 na mchumi Vilfredo 

Pareto kutoka Italia, baada ya kufanya utafiti kwenye 

jamii yake na kugundua kwamba watu wa jamii yake 

waliyagawa majukumu kwenye makundi mawili; 

machache ya muhimu (the vital few) na mengi yasiyo 

ya muhimu (trivial many). Sambamba na hilo Pareto 

pia aligundua kwamba 80% ya uchumi wa nchi nzima 

unashikiliwa na 20% ya wananchi. 

Kwenye eneo la fedha kanuni hii inasema kwamba 

20% ya shughuli zako zitachangia 80% ya matokeo 

yako, 20% ya wateja wako watachangia 80% ya mauzo 

yako, 20% ya bidhaa ama huduma zako zitachangia 

80% ya mauzo yako, na mengineyo. 

Kwa upande mwingine katika kutengeneza fedha, 

kwa awali unaweza kutengeneza fedha kidogo licha ya 

kuwa utatumia rasilimali nyingi kama vile muda, 

fedha na nguvu lakini baadaye utaanza kutengeneza 

fedha nyingi licha ya kuwekeza rasilimali kidogo. 

Kwa maana hiyo, kama utaanzisha biashara kwa awali 

utatumia 80% ya rasilimali zako kwenye biashara hiyo 

lakini utapata matokeo ya 20% tu. Lakini kama 

utaendelea kufanya biashara hiyohiyo, baada ya muda 

mambo yatakuwa kinyume chake utakuwa unatumia 

20% ya rasilimali zako huku ukipata matokeo kwa 

80%. 

Kanuni hii ni maalumu kabisa kukusaidia kutambua 

ni eneo gani unalopaswa kujikita zaidi katika kile 

unachokifanya na kwa muda gani kwa kuzingatia 

matokeo yake pasipo kujali ukubwa wake. Mfano, 

badala ya kuwekeza nguvu na rasilimali zako nyingine 

kwa wateja wako wengi (80%) ambao wanachangia 

kidogo kwenye mauzo yako, kanuni hii itakuongoza 

katika kuwekeza kwa wateja wachache (20%) 

wanaochangia mauzo makubwa kwenye biashara 

zako (japo haina maana kwamba uwapuuze hao 

wateja wengine) na hivyohivyo kwenye maeneo 

mengine ili usipishane na pesa. 

 

8. Kanuni ya Kuongeza Pesa 

Kanuni hii ilitolewa na mwandishi wa kitabu maarufu 

cha The Richest Man in the Babylon (Tajiri wa 

Babeli) George Clason ambapo alisema “sababu ya 

kuongezeka kwa pesa zako ni pale ambapo kwenye kila pesa 

unayoipata unakuwa na kiasi fulani ambacho unakitenga 

kwa ajili ya uzalishaji zaidi.” 

Hivyo kwa kutumia kanuni hii hakikisha kwenye kila 

pesa unayoipata una kiasi unachotenga kwa ajili ya 

akiba na/au uwekezaji pasipo kujali udogo wake 

lakini jambo la muhimu ufanye hivyo kwa 

mwendelezo. 

Ukiona pesa yote unayoipata inaishia kwenye 

matumizi yako ya kawaida ujue una safari ndefu ya 

kufikia mafanikio ya kifedha lakini pia ni kiashiria 

kwamba ufahamu wako wa kifedha ni mdogo, jambo 

ambalo ni hatari zaidi kwenye mafanikio yako hasa 

katika eneo la fedha. 

 

9. Kanuni ya Shauku 

Kanuni hii ilitolewa na bilionea kutoka nchini Nigeria, 

Aliko Dangote, ambapo inasema “ili kutengeneza pesa 

kwa kiwango cha juu unapaswa kufanya kitu unachokipenda 

sana kwenye maisha yako (shauku yako).” 

Ni ukweli kwamba ni rahisi zaidi kubadilisha kitu 

unachokipenda kuwa ndicho chanzo kikuu cha 

kukuingizia pesa, kwa sababu unakuwa na nguvu ya 

kukipambania ama kukifanya. Pia hata pale 

unapokutana na changamoto kwenye kitu 

unachokipenda ni rahisi kukabiliana nazo au 

kuzivumilia. 

Unapofanya kitu unachokipenda zaidi unakuwa na 

uwezo na ubunifu wa juu kwenye kukitekeleza. Hivyo 

inaleta urahisi wa kufanikiwa kifedha kupitia hicho 

kitu kuliko ambavyo utakuwa unafanya kitu 

usichokipenda. Hii ni kutokana na nguvu kubwa ya 

msukumo inayokuwa ndani yako juu ya kitu hicho. Je, 

unachokifanya ni kitu unachokipenda? 

Hakikisha unatafuta kitu unachokipenda zaidi 

kwenye Maisha yako na ukigeuze kuwa shughuli yako 

ya kukuingizia kipato (turn your passion into your 

business). 

 

10. Kanuni ya Girard ya 250 

Kanuni hii ilitolewa na Joe Girard, mmoja wa wauzaji 

bora kuwahi kutokea (aliweka rekodi ya mtu aliyeuza 

magari mengi zaidi na akaorodheshwa kwenye kitabu 

cha rekodi za dunia cha Guiness). 

Katika kitabu chake cha How To Sell Anything To 

Anybody, (jinsi ya kuuza kitu chochote kwa mtu 

yeyote) ameelezea kanuni hii ya GIRARD YA 250. 

Kanuni hii inasema kila mtu ana watu 250 ambao 

anajuana nao moja kwa moja. Hivyo jambo 

unalolifanya kwa mtu mmoja liwe zuri au baya litafika 

kwa watu wasiopungua 250. 

Hii tafsiri yake ni kwamba kama utamfanyia mteja 

wako kitu kizuri jua ana nguvu ya kukisambaza kwa 

watu wengine 250. Na kama utamfanyia kitu kibaya 

jua pia ana nguvu ya kukisema kwa watu wengine 250. 

Kanuni hii itakusaidia kufanya mambo ambayo 

yatakuletea wateja wengi ambao haujawahi kukutana 

nao. Vilevile itakusaidia kuepuka kufanya mambo 

ambayo yatakupelekea kukosa wateja ambao 

haujakutana nao. 

Hivyo tambua kwamba kwenye biashara yako 

unapomhudumia mteja mmoja kiuhalisia siyo mteja 

mmoja kuna wateja 250 au zaidi nyuma yake ambao 

wewe hauwaoni lakini wanaweza kuwa wateja wa 

biashara yako ama wasiwe kulingana na huduma 

utakayompa huyo mteja mmoja. 

Mara zote jitahidi kutoa huduma bora kwa kila mteja 

unayekutana naye ili akawe balozi mzuri wa biashara 

yako kwa watu 250 walioko nyuma yake. Kumbuka 

kwenye biashara pesa haipo kwenye bidhaa au 

huduma bali ipo kwenye namna unavyoiuza bidhaa 

au huduma yako. 

Mwisho unapaswa kufahamu kwamba, kama 

ambavyo rubani anahitaji kanuni kurusha ndege (the 

law of gravitational force), kama ambavyo nahodha 

anahitaji kanuni (the law of floatation) kuongoza meli 

ndani ya maji, ndivyo na wewe unahitaji kanuni za 

pesa kukuongoza kwenye eneo la pesa. Lazima 

ufahamu kwamba pesa zinaongozwa na kanuni na 

wote walio tayari kuziishi kanuni hizo ndio 

hufanikiwa kifedha na matokeo ya kushindwa 

kuzifahamu na kuziishi kanuni hizo ni kushindwa 

kufanikiwa kifedha. 

TAFAKARI 

1. Katika kanuni kumi (10) za pesa ulizojifunza, ni 

kanuni gani ambayo umekuwa haufuati na kwa 

sababu hiyo umekuwa ukipoteza pesa zako? 

2. Baada ya kusoma kitabu hiki ni hatua gani 

utaenda kuzichukua ili kuhakikisha unaweza 

kudhibiti na kutawala pesa zako kwa kufuata 

kanuni ulizojifunza hapa? 

3. Ni upi mpango wako wa utekelezaji wa kanuni 

ya jilipe mwenyewe kwanza. Je, ni kiasi gani 

utakuwa unaweka kila unapopata pesa? 

 

  



20 | A K I L I  Y A  P E S A | Z A K A Y O  I G A N J A  

 

SURA YA PILI 

 

Pesa Inavutiwa Na Thamani 
 

“Pesa ni matokeo ya kufanya kitu chenye thamani ambacho 

huwafanya watu wakulipe kwa sababu kinawapa faida 

kwenye maisha yao” 

Watu wote wenye akili ya pesa wanaelewa kwamba 

pesa inavutwa kwa thamani kutoka sehemu moja 

kwenda nyingine. Yaani kama ambavyo chuma 

huvutwa na sumaku ndivyo ambavyo pia pesa 

huvutwa na thamani. Thamani ni sumaku ya pesa, ili 

uweze kuvutia pesa kutoka eneo moja ama kutoka kwa 

mtu mwingine kuja kwako lazima uhakikishe unatoa 

thamani ya juu katika kile unachokifanya, ambayo 

itawafanya watu walazimike kutoa pesa zao kukulipa 

ili waipate thamani hiyo. 

Sasa ili kuvutia pesa kupitia thamani unayotoa suala la 

muhimu ni kufahamu ni wapi thamani hiyo ilipo na 

nini ufanye ili uweze kutoa thamani stahiki 

itakayovutia pesa nyingi kuja upande wako. Haya ni 

maeneo muhimu ambayo yamebeba thamani ya pesa 

hata wewe unaweza kuyatumia kutoa thamani ili 

uweze kuvutia pesa upande wako; 

1. Bidhaa na huduma 

Kila siku watu wanatoa pesa zao kwa ajili ya kulipia 

bidhaa na huduma mbalimbali zinazoendesha maisha 

yao. Sasa unachopaswa kutambua ni kwamba 

kinachowafanya watu kutoa pesa zao kulipia hizo 

bidhaa na huduma siyo bidhaa wala huduma zenyewe 

bali ni thamani inayotokana na hizo bidhaa ama 

huduma. 

Hivyo basi ili uweze kuvutia pesa nyingi upande wako 

lazima uhakikishe unawekeza kwenye kutoa bidhaa 

na/au huduma zenye thamani kubwa kuliko wengine 

wanaouza bidhaa na/au huduma kama zako. 

Thamani hiyo inaweza kujengwa na ubora, ufanisi, 

uharaka ama urahisi wa kutumia/kupata bidhaa au 

huduma yako. Unaposimama mbele ya mteja 

hakikisha unamuonesha vitu ambavyo vimebeba 

thamani ya bidhaa au huduma yako unayoiuza. 

Jifunze Kupitia Kisa Hiki 

Mwaka 2015 kampuni ya Texas Armouring 

Corporation kutoka nchini Marekani inayojihusisha na 

utengenezaji wa vifaa vya kuzuia risasi (bulletproof) 

vikiwemo vioo vya magari, ilifanya jaribio la kupiga 

risasi 12 kwenye gari lililokuwa limefungwa vioo 

vilivyotengenezwa na hiyo kampuni lakini cha 

kushangaza zaidi ndani ya gari alikuwemo Raisi na 

mkurugenzi wa hiyo kampuni, Mr. Trent Kimball. 

Swali, ni kwanini kiongozi wa juu kabisa wa kampuni 

aliamua kukaa ndani ya gari huku likipigwa risasi tena 

kwa kutumia silaha kubwa aina ya AK-47? Jibu ni 

kwamba yule Raisi alilenga kuwaonesha wateja wake 

thamani ya bidhaa yake iliyobebwa na matokeo 

watakayopata baada ya kununua bidhaa zao. 

Hiki ndicho wateja wanachohitaji kila wanaponunua 

bidhaa au huduma yoyote. Mteja anahitaji kujua ni 

jinsi gani bidhaa au huduma yako itaenda kukidhi 

mahitaji yake na kuondoa changamoto zake. 

Hivyo unapouza bidhaa ama huduma yako jikite 

katika kumuonesha mteja wako faida na matokeo 

atakayopata baada ya kununua na kutumia bidhaa 

yako. Muoneshe jinsi gani bidhaa au huduma yako 

itaenda kuboresha maisha yake, itampa furaha, sifa, 

hadhi/heshima na jinsi itakavyomrahisishia kazi zake. 

Kwa kushindwa kuyafahamu haya watu wengi 

wamepishana na pesa nyingi kwani wamejikita 

kwenye kuuza bidhaa na huduma zao pekee badala 

ya kuuza thamani itokanayo na huduma ama bidhaa 

zao, kitu ambacho kinaashiria kukosa akili ya pesa. 

Wewe umepata bahati ya kusoma kitabu hiki usiwe 

mmoja wao. Usiuze bidhaa ama huduma hivyo kila 

mtu anavyo, uza thamani uvutie pesa. 

2. Vipaji 

“Kipawa ni kama kito cha thamani machoni pake yeye aliye 

nacho; kila kigeukapo hufanikiwa.” Mithali 17:8 

Kuna watu kutoka kila pembe ya dunia 

wanatengeneza pesa kupitia vipaji vyao. Hapa 

utawataja watu kama wanamziki, waigizaji, 

wachekeshaji, wanamasumbwi, wachezaji wa mpira 

wa miguu, kikapu, tenisi, wanariadha, waandishi wa 

vitabu na wengine wengi. 

Kinachowafanya watu hawa kupata pesa siyo tu kuwa 

na vipaji bali ni kuvipa thamani vipaji vyao. Kama 

ingekuwa ni suala la kipaji pekee basi watu wote 

duniani wangekuwa matajiri kwa sababu kila mtu ana 

kipaji lakini wanaofanikiwa kwenye eneo la vipaji ni 

wale tu wanaoamua kuvipa thamani vipaji vyao. 

Hii ndio maana kwenye michezo kama mpira wa 

miguu kuna wachezaji wanacheza timu moja na muda 

sawa lakini wanalipwa viwango tofauti vya pesa kwa 

sababu ya thamani wanayotoa wawapo uwanjani. 

Kumbe suala siyo tu kuwa na kipaji bali ni kwa 

kiwango gani umekipa thamani kipaji chako, ndicho 

kivutio cha mafanikio yako kifedha. 

“Kama ukitambua vipaji vyako na kuvitumia kwa usahihi 

kwenye eneo husika, utainuka juu kabisa ya eneo lako.” Ben 

Carson 

Tambua kipaji chako, kipe thamani kwa kukinoa kwa 

ufasaha na kukionesha kwenye maeneo sahihi ili 

uweze kutengeneza pesa. Je, umekipa thamani kipaji 

chako? 

 

3. Mawazo (ideas) 

“Pesa huwa haizalishi mawazo bali mawazo ndio huzalisha 

pesa” alisema mwandishi na mhariri wa zamani; 

William J. Cameron 

Alexander Graham Bell anafahamika kwa ugunduzi 

wake wa teknolojia ya simu na mapinduzi ya 

mawasiliano kwa njia ya teknolojia ya sauti. Lakini 

ukweli ni kwamba Bell hakuwa mtu wa kwanza 

kufanya ugunduzi wa teknolojia hii. Kumbukumbu 

zinaonesha Elisha Gray ndiye alikuwa wa kwanza 

kupata wazo la ugunduzi wa teknolojia ya ugunduzi 

wa simu. Lakini kilichotokea Bell alikuwa mtu wa 

kwanza kulipa thamani wazo lake kwa kulisajili na 

kupata hatimiliki yake na mpaka leo dunia 

inamtambua Alexander Graham Bell kama mgunduzi 

wa teknolojia hii muhimu. 

Ni kweli una wazo zuri la biashara, una wazo zuri la 

mradi fulani, una wazo la kuandika kitabu, swali ni je, 

umelipa thamani wazo lako ili liweze kukuingizia 

pesa? Lazima ufahamu kwamba jambo la muhimu 

siyo tu kuwa na wazo bali kuwa na wazo lenye 

thamani, na thamani hiyo inatokana pia na utayari 

wako wa kuliweka kwenye vitendo na kulifanyia kazi 

kwa ufasaha. 

Ni kweli mawazo yanazalisha pesa lakini mawazo 

yenye thamani ndio huvutia pesa za kutosha na wote 

wenye akili ya pesa wanaelewa hilo ndio maana 

wanafanyia kazi mawazo yao kwa haraka na kwa 

ufasaha. 

Una wazo lolote leo? Anza leo kulifanyia kazi haraka 

sana wasije wajanja wakapita nalo. 

 

4. Matatizo 

“Utalipwa kulingana na kiwango cha matatizo unayotatua. 

Maana yake ukitatua matatizo kidogo utalipwa kidogo na 

ukitatua matatizo makubwa utalipwa kwa ukubwa wake.” 

Hili ni eneo lingine ambalo pesa imejificha na ikiwa 

utawekeza thamani h a p a  basi utaweza kuvutia pesa 

nyingi upande wako. Na namna pekee ya kuyapa 

thamani matatizo yaliyopo kwenye hii dunia ni 

kuyatafutia suluhisho/utatuzi. 

Kwa kadri unavyotatua matatizo mengi zaidi na kwa 

usahihi kuliko watu wengine ndivyo unavyovutia 

pesa nyingi kwako. Ukweli ni kwamba kila tatizo 

unaloliona ni fursa ya kutengeneza pesa lakini 

unahitaji kuwa na akili ya pesa ili uweze kuona fursa 

ya kutengeneza pesa kutoka kwenye tatizo fulani. 

Njaa ni tatizo kwa mwenye nayo lakini ni fursa kwa 

muuza chakula, ugonjwa ni tatizo kwa mgonjwa lakini 

ni fursa kwa mtabibu, ujinga ni tatizo kwa aliyenao 

lakini ni fursa kwa mwalimu. Kiufupi ni kwamba 

hakuna tatizo ambalo halina fursa ya pesa ndani yake 

ndiyo maana kila kukicha watu wanatengeneza pesa 

kutoka kwenye matatizo ya watu wengine kwa 

kuyapa thamani kupitia utatuzi wake. 

Namna bora ya kuyapa thamani matatizo ya watu na 

kuyafanya yawe chanzo cha pesa kwako ni kwa 

kumiliki suluhisho la hayo matatizo. Yafanye matatizo 

ya watu kwenye eneo fulani yawe yako kupitia 

suluhisho, hali hii itawafanya watu wavutiwe kuja 

kwako kwa sababu wewe ndiye mwenye umiliki wa 

suluhisho la hayo matatizo, kwa kufanya hivyo 

watalazimika kukulipa pesa ili wapate utatuzi wa 

matatizo yao. 

Kwa njia hii madaktari na watu wengine waliopo 

kwenye tasnia ya afya wanatengeneza pesa kwa 

kumiliki suluhisho (tiba) la magonjwa hivyo mtu 

akiumwa anajiuliza kipi bora aende kwa daktari ili 

apone au asiende kisha apoteze uhai. Mwisho anakata 

shauri ya kwenda kwa daktari matokeo yake 

atalazimika kutoa pesa ili apate huduma ya matibabu. 

 Watu wapo tayari kukupa pesa zao ikiwa utakuwa 

umebeba suluhisho la matatizo yao. Je, unatatua tatizo 

gani? Je, ni kwa kiwango gani umelipa thamani hilo 

tatizo unalolitatua? 

 

5. Teknolojia 

“Usipoitumia teknolojia, teknolojia itakutumia.” 

Kwa sasa dunia inaendeshwa na teknolojia, na kuna 

pesa nyingi sana zimejificha kwenye eneo hili, hivyo 

mtu yeyote atakayelipa thamani eneo hili na kulitumia 

kwa ufasaha ana nafasi kubwa ya kuvutia pesa 

kwenda kwake. 

Hii ni kutokana na ukweli kwamba kwenye karne hii 

ya 21 teknolojia imegeuka kuwa moja ya nguzo 

muhimu kwenye maisha kwa sababu ya kutumika 

kurahisisha shughuli nyingi kwenye maeneo 

mbalimbali kama vile biashara, usafiri, afya, elimu, 

uchumi na mengine mengi. Kwa sababu hiyo watu 

wengi wanatengeneza pesa kutokana na maendeleo ya 

teknolojia kwa kuipa thamani teknolojia. 

Mtu yeyote mwenye uwezo wa kuja na teknolojia 

inayorahisisha shughuli za kibinadamu na mtu yeyote 

anayeweza kuitumia kwa ufahasa teknolojia kwenye 

kile anachokifanya ana nafasi ya kufanikiwa kifedha. 

Ipe thamani teknolojia ikiwa ni kwa kutumia nyenzo 

zake kama vile mitandao ya kijamii kutangaza 

biashara zako ili uweze kuvutia watu kununua kile 

unachokiuza huku wewe ukitengeneza pesa. 

 

6. Taarifa na Maarifa 

Tupo kwenye ulimwengu wa taarifa na maarifa, huu 

ni ulimwengu ambao mwenye taarifa na maarifa 

sahihi ndiye mwenye nguvu za kuitawala dunia 

kwenye eneo lake na kutengeneza pesa nyingi. 

Sasa suala la muhimu hapa siyo tu kuwa na taarifa na 

maarifa bali ni usahihi na uthamani wa taarifa na 

maarifa uliyonayo. Unaweza ukawa na taarifa nyingi 

na maarifa mengi lakini ukashindwa kunufaika kwa 

sababu ya kukosa usahihi na thamani. 

Pia unaweza kuwa na taarifa na maarifa sahihi lakini 

ukashindwa kunufaika kwa sababu ya kukosa 

thamani. 

Hivyo ili uweze kuvutia pesa kutoka kwenye eneo hili 

lazima uhakikishe usahihi na uthamani wa taarifa na 

maarifa uliyonayo vinaenda sambamba. 

 

7. Upekee 

Ni ukweli kwamba kila mtu ana upekee wake 

unaomfanya awe tofauti na watu wengine. Sasa 

unachopaswa kutambua ni kwamba upekee wako ni 

pesa lakini ili uweze kuiona hiyo pesa illiyoko kwenye 

upekee wako unahitaji kuwa na akili ya pesa. 

Ni kweli unafanya biashara, una kipaji kikubwa, una 

wazo zuri, una taarifa na maarifa ya kutosha na 

unatatua matatizo ya watu lakini je unajua kwamba 

hauko peke yako kwenye hilo eneo lako? Unajua kuna 

watu wengi wanafanya biashara kama yako, wana 

kipaji kama chako, wana taarifa na maarifa kama yako, 

ama wana mawazo mazuri kama yako na pengine 

zaidi yako? 

Sasa kama unalijua hilo naomba nikwambie upekee 

wako ndio kitu pekee kitakachokutofautisha na watu 

wengine wanaofanya kitu kama chako. Upekee wako 

ndio utawafanya watu wachague kuja kwako 

kununua bidhaa ama huduma yako. Upekee wako 

ndio utakufanya uonekane katikati ya watu wengi 

wanaofanya kitu kama chako, hivyo unapaswa 

kuutambua na kuuthamini. 

Upekee wako unaweza kubebwa na ukarimu wako 

kwa wateja wako, uharaka wako wa kutoa huduma 

kwa wateja wako, uadilifu ama uaminifu wako 

kwenye kazi zako, ufanisi wa bidhaa/huduma yako, 

bei ya bidhaa/huduma yako na vitu vingine vingi. 

Ili kutambua upekee wako jiulize maswali haya; 

i. “Ni kitu gani kinanitofautisha kwenye kile 

ninachokifanya?” 

ii. “Kwanini watu wanakuja kwangu na siyo kwa watu 

wengine/kwanini watu wananunua bidhaa ama 

huduma yangu?” 

Ukipata majibu ya maswali haya utatambua upekee 

wako baada ya hapo upe thamani huo upekee ili 

uvutie pesa nyingi kwako. 

 

8. Ujuzi 

Wenye ujuzi ni wengi lakini wanaofanikiwa 

kutengeneza pesa kupitia ujuzi wao ni wachache nao 

ni wale walioupa thamani ujuzi walionao. Kuna aina 

nyingi za ujuzi kama vile; ujuzi wa masoko, ujuzi wa 

mauzo, ujuzi wa kuzungumza mbele za watu, ujuzi wa 

kuchora, ujuzi wa kompyuta n.k. 

Je, wewe una ujuzi gani? Je, umeupa thamani ujuzi 

wako? Hapo baadaye tutajifunza juu ya ujuzi muhimu 

kwenye karne hii ya 21, lakini unapaswa kutambua 

kwamba kuwa na ujuzi peke yake hakutoshi 

kukufanya kutengeneza pesa bali unapaswa kuupa 

thamani ujuzi wako kwa kuunoa na kuutumia sehemu 

sahihi. 

 

9. Ajira 

Mwandishi wa vitabu na mkufunzi wa masuala ya 

biashara na fedha, Kelvin Kibenje anasema “ajira ni 

eneo ambalo wajanja hulitumia kupata mitaji lakini pia ni 

eneo ambalo wazembe hutulia na kuzani ajira inadumu.” 

Ukiwa kwenye ajira una nafasi ya kufanikiwa kifedha 

ikiwa kama utakuwa na akili ya kutumia vizuri kile 

unachokipata hata kama ni kidogo. Hii ni kutokana na 

ukweli kwamba ajira ni eneo ambalo lina uhakika wa 

pesa kila mwisho wa mwezi. Njia nzuri ya kulipa 

thamani eneo hili ni kutimiza majukumu yako kwa 

ufanisi na kwa bidii ili kuendelea kumshawishi 

mwajiri wako kuendelea kuwa na wewe na hata 

kulazimika kukulipa zaidi. 

10. Mikono ya watu 

Mwandishi Joel Nanauka anasema; pesa huwa 

zinazunguka katika mikono ya watu zaidi ya bilioni 7 

waliopo duniani na ukiona hazipo kwako kwa sasa basi zipo 

kwa mwingine, lakini kwa wakati wowote ule jumla ya pesa 

zote duniani huwa ziko kwenye mikono ya watu.” 

Pesa ziko kwenye mikono ya watu, hazijawahi 

kuondoka hapa duniani, pale ambapo hazipo kwako 

basi zipo kwa mtu mwingine na zikiwa kwako ujue 

zimetoka kwa mtu mwingine pia. 

Sasa kinachofanya pesa itoke kwenye mikono ya mtu 

mmoja na kwenda kwenye mikono ya mtu mwingine 

ni THAMANI inayotolewa na mtu mmoja ambayo 

inahitajika na mtu mwingine kwa wakati huo. 

Hivyo ili uvutie pesa zitoke kwenye mikono ya watu 

wengine na kuja kwenye mikono yako unapaswa 

kujiuliza, ni kitu gani cha thamani unachoweza 

kukifanya ambacho kitawafanya watu wenye pesa 

walazimike kukulipa ili wakipate hicho kitu kwa 

sababu wanakihitaji na kina faida kwao? 

Fahamu kwamba kila mara unapotoa pesa zako 

kununua kitu fulani ama kulipia huduma fulani ni 

kwa sababu ya thamani iliyopo kwenye hicho kitu au 

hiyo huduma. 

Je, wewe unatoa thamani gani kwenye hicho 

unachokifanya mpaka kivutie pesa kutoka kwenye 

mikono ya watu wengine zije kwako? 

TAFAKARI 

1. Ni eneo gani kati ya haya uliyojifunza kwenye 

sura hii ambalo umekuwa ukilitumia kuvutia 

pesa kwako kwa kulipa thamani? 

2. Kama bado ni eneo gani utaenda kuanza nalo 

kati ya hayo? 

3. Je, ni changamoto gani umekuwa ukikutana 

nazo kwenye eneo lako? Unakabiliana nazo 

vipi? 

SURA YA TATU 

 

Pesa Ni Matokeo Ya Mtazamo 
Wako 

 

Mtazamo ni namna ambavyo mtu anatazama na 

kuchukulia kitu, hali au watu fulani. Mtazamo ni 

matokeo ya imani, vile unavyo amini ama aina ya 

imani uliyonayo juu ya jambo fulani ndio itaamua aina 

ya mtazamo utakaokuwa nao juu ya jambo hilo, hali 

ama kitu fulani. 

Mtazamo ulionao kwenye mambo mbalimbali una 

nafasi kubwa ya kuamua kushinda ama kushindwa 

kwako kwenye jambo husika. Mtu mmoja aliwahi 

kusema; “kile kinachokwijia akilini mwako mara tu 

unaposikia kuhusu fursa fulani ndicho kitaamua kufanikiwa 

ama kutokufanikiwa kwenye fursa hiyo” 

Vivyo hivyo kwenye eneo la pesa, mtazamo ulionao 

una nafasi na nguvu kubwa katika kuamua mafanikio 

yako ya kifedha. Yaani namna unavyoiona na 

kuichukulia pesa ndio kiashiria cha mafanikio yako 

kwenye eneo hilo. Ukiwa na mtazamo chanya juu ya 

pesa utafanikiwa lakini ukiwa na mtazamo hasi 

hautafanikiwa. 

Kuna watu kwa sababu ya kuwa na mtazamo chanya 

kuhusiana na pesa wamefanikiwa sana na wengine 

wamesshindwa kufanikiwa kwa sababu ya kuwa na 

mtazamo hasi. 

Unapokuwa na mtazamo chanya juu ya pesa unapata 

nguvu na msukumo kutoka ndani wa kukuwezesha 

kuendelea kupambana na hata kama kutakuwa na 

changamoto bado unakuwa na imani ya kuzishinda. 

Lakini ukiwa na mtazamo hasi kuhusiana na pesa 

unainyong’onyesha akili yako na unakosa nguvu ya 

kupambana kuitafuta na hata ile ambayo ungeweza 

kuipata hautaipata kwa sababu hauna imani kama 

unaweza kuipata. 

 
Mtazamo hasi kuhusiana na pesa 

Kumekuwa na mitazamo hasi kwa watu mbalimbali 

kuhusiana na pesa, mitazamo ambayo imeathiri 

mafanikio yao kwenye eneo la pesa. Kwa sababu ya 

mitazamo hasi watu wengi wamepishana na pesa. 

Hapa nimekuwekea baadhi ya mitazamo hasi ambayo 

imewagharimu watu wengi kwenye eneo la pesa:- 

i. Pesa ni chanzo cha uovu 

ii. Pesa ni chache sana duniani na ziko kwenye 

mikono ya watu wachache, hivyo hazimtoshi 

kila mtu 

iii. Kupata pesa ni jambo gumu sana 

iv. Ukiwa tajiri hauwezi kuwa mtu mwema 

v. Kuna watu wachache wenye uwezo maalumu 

ambao wameandaliwa na Mungu ili kufanikiwa 

kifedha. 

Shida kubwa inayotokana na hii mitazamo hasi 

kuhusiana na pesa ni kwamba inashusha morali na 

hamasa yako ya kuwajibika kufanya mambo ambayo 

yangeweza kukupa pesa. Kwa sababu, unapowaza 

hivyo tayari unajiona wewe siyo sehemu ya 

wanaopaswa kufanikiwa kifedha mwisho wa siku 

unakata tama. 

Je, na wewe una mitazamo hasi juu ya pesa? 

 

Mtazamo chanya kuhusiana na pesa 

i. Mafanikio ya kifedha ni mchakato 

ii. Pesa ni matokeo ya kutoa thamani 

iii. Mafanikio ya kifedha hayatokani na wewe 

kupata pesa nyingi bali ni matokeo ya wewe 

kuwa na nidhamu thabiti ya fedha. 

iv. Pesa ziko nyingi sana duniani na zinapita 

kwenye njia maalumu, ili kuzipata unapaswa 

kufanya mambo ambayo yatakufanya kuingia 

kwenye hizo njia za pesa. 

v. Kila mtu ana fursa sawa ya kufanikiwa kifedha 

ikiwa tu atafuata misingi sahihi ya pesa. 

 

 

1. Epuka kujilinganisha na watu wengine 

Unapaswa kuepuka tabia ya kujilinganisha na watu 

wengine kifedha kwa sababu kwa kufanya hivyo kuna 

vitu ambavyo utaona wanavyo lakini wewe hauna na 

matokeo yake utaamini ndiyo sababu ya wewe 

kushindwa kufanikiwa kifedha, hatimaye utakata 

tamaa. 

Ukiacha kujilinganisha itakusaidia kuondokana na 

mawazo kwamba kuna watu wachache 

wameandaliwa kufanikiwa kifedha. 

Unachopaswa kufanya ni kujiangalia wewe kwa kile 

Jinsi Ya Kujenga Mtazamo Chanya 
Kuhusu Fedha 

ulichonacho na kujua ni namna gani unaweza 

kukitumia kufanikiwa kifedha. Kumbuka kila mtu ana 

fursa sawa ya kufanikiwa kwenye eneo lolote lile 

likiwemo eneo la fedha, utofauti wetu ni namna 

tunavyotumia hiyo fursa. 

 

2. Jisamehe makosa yako ya kifedha. 

Inawezekana kuna makosa uliwahi kuyafanya kwenye 

pesa hali iliyokufanya ukajenga mtazamo hasi 

kuhusiana na fedha. Inawezekana kuna sehemu 

uliwahi kuwekeza pesa zako ukiamini utapata faida 

lakini haikuwa hivyo badala yake ukapoteza pesa zote, 

inawezekana kuna mtu ulimwamini ukamkopesha 

pesa zako lakini akakudhurumu na mambo mengine 

kama hayo. 

Ambayo yalikufanya ukajenga mtazamo hasi kuhusu 

pesa na pengine hata kuichukia kabisa. Basi ili kujenga 

mtazamo chanya lazima uhakikishe unajisamehe hayo 

makosa na kuyachukulia kama funzo kwako. 

 

3. Jifunze 

Inawezekana kabisa kuna mtazamo umeujenga 

kuhusu pesa kwa sababu ya kukosa taarifa na maarifa 

sahihi kuhusiana na pesa. Hivyo ili kubadili huo 

mtazamo lazima uhakikishe unajifunza zaidi 

kuhusiana na pesa. Hii itakupa fursa ya kufahamu 

mambo mapya kuhusiana na pesaa ambayo 

yatakusaidia kubadilisha mtazamo wako kutoka hasi 

kuwa chanya. 

Unaweza kufanya hivyo kwa kusoma vitabu vya 

elimu ya fedha kama hiki cha AKILI YA PESA, 

kuhudhuria semina zinazohusu pesa, kulipia mafunzo 

mbalimbali ya pesa, kujifunza kwa watu 

waliofanikiwa kifedha na mengineyo mengi. 

 

4. Jihadhari na watu/marafiki wabaya 

Baadhi ya mitazamo yetu hutokana na aina ya 

watu/marafiki wanaotuzunguka kwa sababu 

mtazamo huambukizwa. Hivyo ili kubadili mtazamo 

wako juu pesa lazima ujihadhari na marafiki/watu 

wabaya, hawa ni wale wenye mtazamo hasi kuhusiana 

na pesa ambao muda wote hulalamika na kusema 

vibaya kuhusu pesa. Mara zote jitahidi kuambatana na 

watu ambao wana mtazamo chanya kuhusu pesa. 

 

5. Jikite kwenye mazuri ya fedha 
Ili uweze kujenga mtazamo chanya kuhusu pesa 

hauna budi kujikita katika kuangalia mazuri ambayo 

yanatokana na fedha. Hii itakusaidia kuondokana na 

mawazo kama pesa ni chanzo cha uovu. 

Jikite kwenye mambo mazuri yanayofanywa na pesa 

kama vile; kukupa mahitaji muhimu ya maisha, 

kusaidia watu wenye uhitaji, kusaidia kuleta 

maendeleo kwenye jamii n.k. Kwa kufanya hivyo 

utapata hamasa zaidi ya kufanya kazi kwa bidii na 

maarifa ili ufanikiwe kifedha. 

 

6. Jiambie maneno chanya kuhusu pesa 

Mara nyingi tunashindwa kufanikiwa kifedha 

kutokana na aina ya maneno tunayojiambia kuhusu 

pesa. Maneno kama vile, pesa ni chanzo cha uovu, pesa 

ni chache haziwatoshi watu wote duniani. Maneno 

haya huififisha akili na kuifanya kuwa na mtazamo 

hasi kuhusu pesa. 

Hivyo kuepukana na hali hii lazima ujenge tabia ya 

kujiambia maneno chanya kila siku ili yakujengee 

hamasa na kiu ya kufanikiwa kifedha. Mfano badala 

ya kusema “siwezi kupata pesa” jiambie “nitajaribu 

tena kwa namna nyingine bora zaidi.” 

Tafiti zinaonesha kuwa mabadiliko madogo ya namna 

unavyojisemea yanaweza kubadili hisia, mawazo na 

tabia zako kutoka hasi kuwa chanya. 

7. Weka malengo ya kifedha 

Malengo yatakupa hamasa na zaidi ya yote malengo 

yatakujengea nidhamu ambayo itakufanya ujenge 



41 | A K I L I  Y A  P E S A | Z A K A Y O  I G A N J A  

 

mtazamo chanya kwa kuwa una kiu ya kutaka 

kufanikisha malengo yako. 

Hauwezi kujenga mtazamo chanya na pesa ikiwa 

hauna malengo kwa sababu chochote kitakachotokea 

utaona ni sawa lakini ukiwa na malengo pale 

unapoona maendeleo yako ya kifedha hayako sawa 

basi unawajibika kuyaweka sawa. 

 

8. Jaribu njia mpya 

Mtazamo hasi kuhusiana na pesa unaweza kutokana 

na wewe kutumia njia moja kutafuta/kutengeneza 

pesa na pale unaposhindwa kufanikiwa unakata 

tamaa. Sasa ili kuepukana na hali hii lazima 

uhakikishe unajaribu njia mpya kila wakati huku 

malengo yako yakibaki palepale. 

Mtu mmoja aliwahi kusema; “ujinga ni kufanya kitu 

kilekile kwa njia ileile huku ukitegemea kupata 

matokeo tofauti.” 

Pale njia moja inaposhindwa kufanya kazi usikate 

tamaa badala yake jaribu njia nyingine, cha muhimu 

iwe njia halali. 

Miaka ya 1980 kampuni ya Red Bull iliingia sokoni, ila 

biashara haikuwa nzuri kama bilionea Dietrich na 

mshirika wake Chaleo walivyotegemea. Wakaamua 

kutafuta mbinu ya kuinusuru kampuni yao isifirisike. 

Hapo ndipo bwana Chaleo akamuuliza mshirika 

wake, “tutafanyaje kuinusuru biashara yetu.” Dietrich 

akamwambia tulia, ondoa shaka, umesahau mimi ni 

nguli wa masoko? 

Hapo ndipo bwana Dietrich na timu yake ya mauzo 

ikaja na mpango kabambe wa kuinusuru kampuni yao. 

waliamua kuweka chupa tupu za Red Bull kwenye 

madumu ya taka (dustbin) kwenye mitaa yote ya jiji la 

London pamoja na maeneo yote maarufu ya jiji hilo. 

Lengo likiwa ni kuteka hisia za watu juu ya kinywaji 

hicho, yaani kuonesha kuwa kila mtu anakunywa red 

bull ndio maana chupa tupu zimekuwa nyingi mtaani. 

Unajua nini kilitokea baada ya hapo? Baada ya wiki 

moja mauzo ya red bull yalipanda maradufu na 

kampuni hiyo ikanusurika kufirisika. Wakati 

wakiendelea kusherehekea ushindi huo, bwana 

Dietrich akamwambia Chaleo; “kisaikolojia mtu 

atanunua bidhaa fulani akiona watu wengi 

Jifunze Kutoka Kwenye Kisa Hiki 

wameinunua.” 

Hivyo ndivyo wamiliki wa Red Bull walivyoinusuru 

kampuni yao kwa kucheza na mitazamo na saikolojia 

ya watu kwenye manunuzi. Hiki ni kiashiria cha 

matumizi ya juu ya akili ya pesa na nguvu ya mtazamo 

katika kuvutia pesa. 

Sasa unaweza kujiuliza mbinu hii ilifanyaje kazi. Na 

majibu ni kwamba mbinu hii ilifanya kazi kupitia 

sababu hizi tatu; 

1. Bandwagon effect 

Hii ni hali ya kukiamini kitu kwa sababu wengi 

wanakiamini. Kusambaa kwa chupaza Redbull 

kulimfanya kila mtu aamini kuwa marafiki na majirani 

zake pia wamekunywa red bull, hivyo na wao 

kutamani kuinywa. 

2. Asilimia kubwa ya watu huamini kitu ambacho 

marafiki ama ndugu wanakitumia kuliko kile 

kilichotangazwa. 

Ndiyo maana ni rahisi kwa mtu kununua bidhaa 

ambayo aliiona kwa rafiki yake au alisimuliwa 

akaipenda. Hata wewe ni shahidi, una vitu vingi 

ambavyo ulivinunua kutokana na ushawishi wa 

marafiki zako na watu wako wengine wa karibu. 

3.  Binadamu anapenda kitu ambacho 

alishakiona/alishakisikia 

Kitendo cha kampuni ya Red Bull kusambaza chupa 

tupu mtaani kiliwafanya watu wengi kuziona na 

kutengeza ufahamu (brand awareness) na hivyo 

kushawishika kutaka kutumia kinywaji hicho. 

 

 

1. Tumia imani na mazoea ya watu 

Hakikisha matangazo yako yanaendana na imani na 

mazoea ya jamii kwenye maisha ya kila siku. Kwa 

mfano unaweza kutumia rangi ambazo zinapendwa 

na watu wengi. Hivyo unapaswa kufanya utafiti ili 

kufahamu ni vitu gani vinateka imani za watu ili 

kukusaidia kutengeneza pesa kupitia imani hizo. 

2. Tumia watu maarufu kutangaza bidhaa/huduma 

zako. 

Hii itasaidia kuteka hisia za mashabiki zao na 

kuwafanya watake au watamani kutumia bidhaa au 

huduma yako baada ya kuona mtu wanayemkubali 

anatumia huduma/bidhaa hiyo. 

 

Mbinu Hizi Zitakusaidiaje? 

3. Weka nembo/jina la biashara yako kwenye kila kazi 

unayoifanya. 

Hii italifanya jina lako lisambae haraka kwa watu 

wengi na kuwafanya kuanza kufuatilia ili kufahamu 

zaidi kuhusu biashara yako. Hapa unapaswa 

kuhakikisha biashara yako inatambulika kwa jina moja 

ili kuepuka kuwachanganya watu. 

4. Tumia matangazo ambayo yanaendana na mfumo 

wa maisha ya kila siku. 

Hii itawafanya watu waone kwamba hiyo bidhaa ama 

huduma ni sehemu ya maisha yao ya kila siku hivyo 

watalazimika kuinunua na kuitumia. Hii ndiyo maana 

baadhi ya matangazo hutmia maadhui ya familia 

yakionesha jinsi bidhaa ama huduma inayotangazwa 

inavyoweza kuimarisha maisha ya familia husika. 

Haya yote ni matokeo ya nguvu ya mtazamo, yaani 

jinsi watu wanavyoona na kuchukulia hali ama kitu 

fulani huku wakichagizwa na sababu nyingine 

mbalimbali. 

TAFAKARI 

1. Je, ni mitazamo gani ambayo imekuwa kikwazo 

cha kufanikiwa kwako kifedha? 

2. Tafakari ni kwa kiwango gani mitazamo hiyo 

zimeathiri hali yako ya kujiamini kama 

unaweza kufanikiwa kifedha? 

3. Je, ni kwa namna gani utaenda kutumia kisa cha 

kampuni ya Red Bull katika kuongeza mauzo 

kwenye biashara yako? 

SURA YA NNE 

 

 Nguvu Ya Malengo Kwenye 
Mafanikio Ya Kifedha 

 

Mtu asiyekuwa na malengo hana tofauti na meli ambayo 

imeanza safari lakini haijui ni wapi inakwenda kutia nanga. 

Kwenye maisha, malengo ni kama ramani ama dira 

inayokuongoza wapi uende na nini ufanye kwa wakati 

gani na kwanini. Maisha bila malengo ni sawa na 

kuanza safari pasipo kufahamu unakotaka kwenda. 

Tony Robbins aliwahi kusema “kujiwekea malengo ni 

hatua ya kwanza ya kufanya visivyoonekana vionekane.” 

Moja ya sifa kubwa ya watu waliofanikiwa kwenye 

maeneo mbalimbali ya maisha likiwemo eneo la fedha, 

ni watu wanaoishi kwa kupanga malengo na 

kuyatimiza. “Wakati mwingine ni ukubwa wa malengo 

ndicho kitu kinachowatofautisha watu wa kipato cha kati na 

matajiri.” Anasema Joel Nanauka katika kitabu chake 

cha TIMIZA MALENGO YAKO 

Hii inadhihirisha kwamba watu wanaofanikiwa siyo 

tu kwamba hupanga malengo bali hupanga malengo 

kwa ukubwa kabisa. 

Kwenye sehemu hii utajifunza jinsi ya kupanga 

malengo yanayofanikiwa, umuhimu wa kupanga 

malengo na utafahamu kwanini watu wanashindwa 

kutimiza malengo yao hasa ya kifedha. 

 

 

 

Ili kupanga malengo yanayofanikiwa zingatia mambo 

yafuatayo:- 

i. Malengo lazima yawe mahususi/maalumu 

Hii maana yake ni kwamba malengo yako lazima 

yalenge moja kwa moja kitu unachotaka kukifanikisha, 

sehemu unakotaka kwenda ama namna unavyotaka 

kuwa. Kwa mfano kwenye eneo la fedha badala ya 

kusema unataka kufanikiwa kifedha unasema unataka 

kufanikiwa kifedha kwa kuwa na utajiri wa Tsh bilioni moja 

baada ya miaka mitano. 

Sentensi ya pili ni mahususi kwa sababu imelenga 

moja kwa moja kwamba mtu anataka kufanikiwa kwa 

kiwango gani. 

Jinsi Ya Kupanga Malengo Ya Kifedha 
Yanayofanikiwa 

ii. Malengo lazima yapimike 

Unapopanga malengo yako lazima uhakikishe una 

uwezo wa kuyapima. Malengo yanaweza kupimika 

kwa namba au kwa hatua huku kila hatua ikiashiria 

kufanikiwa kwa hatua ya nyuma yake. Kwa mfano 

ikiwa lengo lako ni kuweka akiba ya Tsh milioni 1 

ndani ya miezi mitatu, unaweza kulipima lengo hilo 

kwa kuangalia mwenendo wake kila baada ya muda 

fulani. 

Kufuatilia malengo yako kwa kuyafanyia tathimini 

ama kuyapima ni jambo muhimu litakalo kusaidia 

kuongeza hamasa na kasi ya uwajibikaji pale 

unapoona uko nyuma ya wakati. 

iii. Malengo lazima yawe na uwezo wa 
kufikika/kufikiwa 

Kabla ya kupanga malengo hakikisha unajiona katika 

nafasi ya kuyatimiza. Hakikisha malengo yako ya 

kifedha unayopanga yawe yanaweza kutimia kwa 

kutumia rasilimali ulizonazo kama vile muda, nguvu, 

ujuzi, watu na mazingira mengine yanayokuzunguka. 

iv. Malengo lazima yawe halisi 

Malengo yako lazima yaendane na uhalisia wako, 

usipange malengo kwa kufuata watu wengine bali 

angalia hali yako. Usiweke lengo la kuweka akiba ya 

Tsh laki moja kwa wiki wakati kipato chako kwa wiki 

ni Tsh elfu hamsini. 

Japo inaweza kukupa hamasa lakini utofauti uliopo 

baina ya kipato na lengo la akiba ni mkubwa, hivyo 

lengo lako linapoteza uhalisia na matokeo yake 

utakata tamaa mapema. 

v. Malengo lazima yawe na ukomo wa muda 

Lengo lazima liwe na muda maalumu wa 

kulifanikisha. Ikiwa una lengo la kuongeza kipato 

chako. Badala ya kuweka lengo kwamba; “nataka 

kuongeza kipato changu kwa Tsh elfu hamsini”, unapaswa 

kusema “nataka kuongeza kipato changu kwa Tsh elfu 

hamsini baada ya mwezi mmoja.” 

Ukomo wa muda unakupa hamasa, umakini, na 

nidhamu ili kuepuka kufanya makosa yanayoweza 

kukurudisha nyuma na kukufanya uchelewe kutimiza 

lengo lako tofauti na muda uliojiwekea. 

vi. Malengo lazima yaandikwe 

Moja ya kosa kubwa utakalolifanya na likakugharimu 

katika kutimiza malengo yako ni kutokuandika 

malengo yako. Kamwe usifanye kosa la kukiamini 

kichwa chako pekee ukakipa jukumu la kutunza 

malengo yako. 

Hakikisha una sehemu maalumu kama vile diary au 

notebook unayoandika malengo yako kwa ufasaha. 

Ukiandika lengo ni rahisi sana kulitimiza kwa sababu 

kila mara utakuwa unalirejea hivyo unaifanya akili 

yako kuliwaza kila wakati. 

Mtu mmoja aliwahi kusema “lengo lililoandikwa lina 

50% za kutimia kuliko lengo ambalo halijaandikwa” 

Maandiko matakatifu katika kitabu cha Habakuki 2:2 

yanasema; “Bwana akajibu akasema, iandike njozi yako 

ukaifanye iwe wazi sana katika vibao, ili aisomaye apate 

kuisoma kama maji” 

Andika malengo yako ukapate kuyasoma kwa urahisi. 

vii. Malengo lazima yawe na mpango/mipango 

Baada ya kupanga malengo yako lazima uhakikishe 

unaandaa mpango wa namna gani utaenda 

kuyatimiza. Kwa mfano baada ya kuweka lengo la 

kuweka akiba ya Tsh laki moja kwa mwezi, mpango 

wako unapaswa kuonesha ni vitu gani utaenda 

kuvifanya ili uweze kupata pesa za kuweka hiyo akiba 

ya shilingi laki moja. Yaani vyanzo vyako vya kipato 

vitakavyokuwezesha kupata pesa na kuweka kiasi 

hicho cha akiba. Inaweza kuwa mshahara unaotokana 

na ajira, faida ya biashara na vitu vingine kama hivyo.  

Malengo ambayo hayana mipango hayana utofauti na 

matamanio. 

viii. Malengo lazima yashirikishwe 

Moja ya sababu kwanini watu hawatimizi malengo 

yao ni kutokuwa na watu wa kuwashirikisha malengo 

yao ili waweze kuwafuatilia na kuwawajibisha. 

Ili malengo yako yatimie lazima uhakikishe una 

mtu/watu maalumu wa kuwashirikisha malengo yako 

ili wakusimamie na kukuwajibisha katika kutimiza 

malengo yako. 

Unaweza kuwashirikisha watu kama wazazi, walezi 

(mentors) au marafiki zako. jambo la kuzingatia hapa 

ni kwamba lazima wawe watu ambao mnaheshimiana 

na hawataona haya kukuwajibisha pale ambapo 

unalegalega kwenye kutimiza malengo yako. 

 

 

1. Malengo yanakupa hamasa 

Chanzo kizuri cha hamasa, ni kujipangia malengo na 

kuanza kuyatimiza. Hamasa huja pale unapojua 

kukamilisha lengo moja kunakupeleka hatua moja ya 

juu zaidi ya ulivyokuwa mwanzo. Pia hamasa 

huongezeka zaidi pale unapoanza kukamilisha lengo 

moja baada ya lingine. 

Umuhimu Wa Kupanga Malengo 

Ukiweka lengo la kuweka akiba ya shilingi elfu 

hamsini kwa wiki na ukalifikia, moja kwa moja 

unapata hamasa ya kuweka akiba ya juu zaidi 

ukiamini utaweza kuifikia. 

2. Malengo hukujengea mipaka 

Malengo hukuwezesha kubaini kitu unachokilenga na 

kukufanya uelekeze nguvu zako kwenye hicho kitu. 

Kwa kufanya hivyo yanakujengea mipaka na 

kukuepusha kuwa mtu wa kushika hiki na kile au 

kuwa huyu na yule. 

Pia malengo yatakujengea mipaka kwa kukwambia 

nini ufanye na nini usifanye, wapi uende na wapi 

usiende na nani uwe naye na nani usiwe naye. Bila 

malengo utakuwa mtu wa kufanya kila kitu, kuwa kila 

sehemu na kuambatana na kila mtu. Matokeo yake 

utapoteza muda na fursa za pesa. 

Kumbuka malengo ni kama maono, na maandiko 

matakatifu yanasema; pasipo maono watu huacha 

kujizuia. Mithali 29:18. 

3. Malengo hukujengea nidhamu 

Ukiniuliza njia moja bora ya kujenga nidhamu binafsi 

kwenye kitu chochote kile basi nitakwambia ni 

malengo. Siyo kazi rahisi kujijengea nidhamu kwenye 

kitu ambacho hauna malengo nacho. 

Ukiwa na malengo unalazimika kujenga nidhamu ya 

vitu kama pesa kwa sababu unajua ili malengo yako 

yatimie lazima uwe na pesa hivyo unalazimika 

kuzijengea nidhamu kwa kuzitumia vizuri. 

Hauna budi kuwa na nidhamu ya fedha ili ufanikiwe 

kifedha. Na ili kujenda nidhamu ya fedha hauna budi 

kuwa na malengo ya kifedha. 

4. Hukuongoza kwenye kufanya maamuzi 

Unapokuwa na malengo ya kifedha unakuwa makini 

kwenye kufanya maamuzi yanayohusu fedha kwani 

anajua fika kuwa maamuzi yako yanaweza kuathiri 

kufanikiwa kwa malengo yako. 

Pia kupitia malengo utaweza kufahamu ni maamuzi 

gani yanafaa na yapi hayafai. Vilevile malengo 

yanakusaidia kufahamu mambo ya msingi kwenye 

maisha yako ambayo yatakuingizia pesa na hivyo 

kukuwezesha kufanya maamuzi kulingana na hayo 

mambo. 

5. Hukuwezesha kuimiliki kesho yako 

“Malengo ni ramani ya barabara inayokuongoza na 

kukuonesha ni nini kinawezekana kwenye maisha yako” Les 

Brown 

Ukiwa na malengo na mipango thabiti ya kuyatimiza 

ni wazi kwamba unakuwa kwenye nafasi ya kuimiliki 

kesho yako. Kwa mfano ukiwa na malengo ya kuwa na 

utajiri wa Tsh bilioni 5 baada ya miaka mitano na 

kuyatimiza, tafsiri yake ni kwamba umeanza kuimiliki 

kesho yako ya baada ya miaka mitano leo. Wakati 

wasio na malengo wanasubiri kesho hiyo ifike ndipo 

waanze kuiishi wewe unakuwa tayari umeanza kuiishi 

kupitia malengo. 

6. Malengo hukujengea ujasiri 

Mtu mwenye malengo anajiamini kuhusu maisha yake 

ya sasa na ya baadaye kwa sababu anajua ana mipango 

na mikakati stahiki ya kuitawala leo na kesho yake. 

Ujasiri huu unatokana na ukweli kwamba mtu 

mwenye malengo anakuwa na uwezo wa kuiona 

kesho yake akiwa kwenye leo yake. Hivyo anakuwa na 

ujasiri katika kufanya shughuli zake za kutengeneza, 

kuzalisha na kuwekeza pesa. 

7. Malengo hukusaidia kutumia pesa kwa 
vipaumbele 

Unapokuwa na malengo unalazimika kuwa na 

vipaumbele kwamba ni kitu gani kitaanza kufanyika 

na kipi kitafuata kwa sababu hiyo yanakuongoza 

katika matumizi yako ya pesa kwa kufuata 

vipaumbele vyako lakini ukiwa hauna malengo 

maana yake hauna vipaumbele hivyo matumizi yako 

ya pesa hayatakuwa na mpangilio badala yake 

utatumia vyovyote unavyotaka. 

8. Malengo yanakuongoza katika kujifanyia 
tathimini 

Kama nilivyosema kwenye sifa za malengo kwamba ni 

lazima lengo liwe na uwezo wa kupimika basi njia 

nzuri ya kupima maendeleo ya malengo yako ni 

kufanya tathimini kila baada ya muda fulani. 

Kwenye eneo la fedha unaweza kufanya tathimini 

kwenye matumizi yako, uzalishaji au utengenezaji 

wako wa pesa kulingana na malengo uliojiwekea. 

Hii itakusaidia kujua kama mambo yanaenda vizuri 

ama sivyo, na itakusaidia kujua hatua za kuchukua 

pale ambapo mambo hayaendi sawa lakini usipokuwa 

na malengo chochote utakachokipata kwako utaona ni 

sawa, matokeo yake utabakia kuwa mtu wa kawaida 

kifedha. 

Sina shaka mpaka hapa umeona jinsi ilivyo muhimu 

kuwa na malengo ya kifedha kwenye maisha yako. 

“Jenga ndoto zako wewe mwenyewe, la sivyo mtu mwingine 

atakuajiri kujenga zake.” Farrah Gray 

Malengo ndio njia ya kuzijenga ndoto zako. Usiache 

kupanga malengo. 

Kupanga malengo ni jambo moja na kuyatimiza 

malengo ni jambo lingine ambalo siyo kila mtu 

anaweza kulifanya. Watu wengi ukiwauliza kuhusu 

kupanga malengo watakwambia wanapanga lakini 

ukiwauliza ni malengo mangapi wanafanikiwa 

kuyatimiza wengi hawana majibu. 

Hizi ni baadhi ya sababu za kwanini watu wengi 

wanashindwa kutimiza malengo yao hasa kwenye 

eneo la fedha:- 

i. Kukosa vipaumbele kwenye malengo yao 

ii. Kuisahau “kwanini” yao. Ukitaka kuacha 

kumbuka kwanini ulianza. 

iii. Kutawaliwa na hofu ya kushindwa 

iv. Kukata tamaa mapema. Usisahau mafanikio ni 

mchakato, usichoke mapema 

v. Kutaka kutekeleza malengo peke yao 

vi. Kukosa mpango 

vii. Kutokuwa mahususi 

viii. Kukosa ukomo wa muda kwenye malengo yao 

Kwanini Watu Hawatimizi Malengo Yao Ya 
Fedha? 

ix. Kukosa maarifa ya kutosha na ujuzi katika 

kutimiza malengo yao. 

x. Kukosa mwendelezo 

 

TAFAKARI 

1. Tumia muda kutafakari na kujitathimini kama 

una malengo thabiti ya kifedha katika maisha 

yako kwa kuzingatia sifa za malengo 

ulizojifunza kwenye surah ii. 

2. Kama bado hauna malengo thabiti fikiria 

mafanikio yako ya kifedha yatakuwaje yaani 

kiwango cha fedha unachotaka kutengeneza 

kwa mwezi au mwaka 

3. Jiulize miaka 5 mpaka 10 ijayo unataka hali 

yako ya kifedha iweje? 

SURA YA TANO 

 

Maeneo Muhimu Ya Kuwekeza 
Ili Kuvutia Pesa 

 

“Don’t work for money, let money work for you.” Robert 

Kiyosaki 

Moja ya ufahamu muhimu unaopaswa kuwa nao 

kwenye eneo la fedha, ni ufahamu juu ya uwekezaji wa 

pesa zako ili kuvutia pesa zaidi. Kuna uhusiano 

mkubwa sana kati ya ufahamu wako kwenye 

uwekezaji na mafanikio yako ya kifedha. 

Ili ufanikiwe kifedha pamoja na mambo mengine 

lazima pia ufahamu namna ya kuwekeza pesa zako ili 

uweze kuvutia na kutengeneza pesa zaidi. Sasa ili 

kuhakikisha unawekeza pesa zako na unapata 

matokeo unapaswa kuzingatia mambo yafuatayo:- 

Kwanza kabisa, unatakiwa kuwekeza kwenye eneo 

ambalo una ufahamu nalo. Tofauti kubwa kati ya watu 

wanaofanikiwa na wasiofanikiwa kwenye uwekezaji 

ipo kwenye ufahamu wa maeneo wanayowekeza pesa 

zao. Wanaofanikiwa huwekeza kwenye maeneo 

ambayo wana ufahamu nayo ambapo hulazimika 

kufanya uchunguzi na kupata maarifa na taarifa sahihi 

juu ya hayo maeneo kabla ya kuwekeza pesa zao. 

Lakini watu ambao hushindwa kufanikiwa kwenye 

uwekezaji, huwekeza pesa zao kwenye maeneo 

ambayo wanaamini yatawapa faida ya haraka pasipo 

kuwa na ufahamu wowote juu ya mwenendo wa 

kiuchumi kwenye hayo maeneo, matokeo yake 

wanapoteza pesa. 

Kama tulivyojifunza katika sura ya kwanza kwenye 

kanuni ya Warren Buffet, kwamba ili ufanikiwe 

kifedha lazima uwekeze pesa zako kwenye eneo 

ambalo una ufahamu nalo, hivyo hakikisha unatafuta 

taarifa na maarifa sahihi kuhusu uwekezaji na eneo 

unalotaka kuwekeza kabla ya kufanya hivyo. 

Unaweza kusoma vitabu, kujifunza mtandaoni, 

kuhudhuria semina, na kuwatafuta washauri na 

wataalamu wa uwekezaji. 

Pili, unatakiwa kuwekeza kwenye eneo ambalo una 

shauku nalo, hili ni eneo ambalo unalipenda. Watu 

wanaofanikiwa ni wale wanaofanya vitu 

wanavyovipenda, hivyo hata wewe ili ufanikiwe 

kwenye uwekezaji lazima uhakikishe unawekeza 

sehemu unayoipenda. 

Unapowekeza sehemu unayoipenda unakuwa na 

nguvu ya msukumo kutoka ndani yako ya kufuatilia 

uwekezaji wako hata pale unapokutana na 

changamoto yoyote inakuwa rahisi kukabiliana nayo 

tofauti na ukiwa umewekeza sehemu usiyoipenda. 

Kwa kufanya hivyo itakusaidia kukabiliana na 

changamoto mbalimbali utakazokutana nazo kwenye 

hilo eneo, kukupa uvumilivu na kukusaidia 

kutokukata tama. 

Tatu, unaweza kuwekeza kulingana na mazingira 

yako. Unaweza kufanya uchunguzi/utafiti kwenye 

mazingira yako ukagundua kuna huduma ama bidhaa 

fulani inahitajika sana kutokana na shughuli 

zinazofanyika kwenye hayo mazingira. Kwa mfano 

kama unaishi kwenye mazingira ya jamii za kifugaji 

unaweza kugundua kuna uhitaji mkubwa wa dawa za 

mifugo, hivyo ukaamua kuanzisha biashara ya kuuza 

hizo dawa. 

Hivyo kabla haujafikiria kwenda mbali anzia kwenye 

mazingira yako uone fursa zilizopo hapo. Lakini hii 

haina maana kwamba upuuze hayo mambo mengine 

mawili ya juu. 

Kwenye sura hii tutaangalia maeneo muhimu ambayo 

unapaswa kuwekeza pesa zako ili uweze kuvutia pesa 

zaidi. 

1. Mifuko ya Uwekezaji wa pamoja 

Hii ni aina ya uwekezaji inayoruhusu wawekezaji 

kukusanya pesa (mitaji) zao kwenye mfuko mmoja 

ambapo pesa hizo huwekezwa kwenye masoko ya 

fedha na mitaji na pale faida inapopatikana hugawiwa 

kwa wawekezaji kwa kadri ya uwekezaji wao. 

Kwa Tanzania uwekezaji huu unaendeshwa na taasisi 

kama UTT AMIS, iTrust Finance, Orbit securities, 

Zan securities, Watumishi Housing Investment, 

Vertex International Securities na Vodacom M-PESA 

& Sanlam. 

Kwenye sehemu hii nitazungumzia mifuko ya UTT 

AMIS  pekee. UTT AMIS, hii ni taasisi ya serikali iliyo 

chini ya wizara ya fedha na mipango iliyoanzishwa 

kwa dhumuni kuu la kuanzisha na kuendesha mifuko 

ya uwekezaji wa pamoja ili kuwawezesha wananchi 

hata wale wa kipato cha kawaida kujiwekea akiba na 

kuwekeza kwenye masoko ya fedha na mitaji. 

UTT AMIS inatoa riba ya wastani wa 12% -14.5% kwa 

mwaka. Faida hii ni “compounding” yaani mtaji 

ukizaa faida na faida inazaa faida. Kiufupi faida 

inaungana na mtaji wako na kuzalisha faida nyingine 

Mpaka sasa UTT AMIS ina jumla ya mifuko sita (6) ya 

uwekezaji wa pamoja ambayo tutaingalia hapa mmoja 

baada ya mwingine kisha utafanya maamuzi ni mfuko 

upi unakufaa kwa ajili ya kuwekeza. 

Mambo Ya Kuzingatia Kabla Ya Kuwekeza 

Kwenye Mifuko Ya Uwekezaji Wa Pamoja 

i. Sehemu mfuko unapo wekeza 

Kuna mifuko inawekeza kwenye soko la hisa na kuna 

mifuko inayowekeza kwenye hati fungani za serikali 

za muda mrefu na za muda mfupi. Pia kuna mifuko 

ambayo inawekeza sehemu zote mbili. 

Kabla ya kuwekeza pesa zako kwenye mfuko wowote 

ule lazima kwanza ujue huo mfuko unawekeza 

kwenye eneo gani ndipo ufanye maamuzi. 

ii. Malengo ya uwekezaji 

Lazima ujue unawekeza kwa muda mfupi, muda wa 

kati au muda mrefu. Kusudio lako ni lipi? Akiba ya 

dharura, ada za watoto, mtaji wa biashara au kustaafu? 

Kwa kila lengo kuna mfuko maalumu ambao 

utakufaa. 

iii. Uwezo wa kuvumilia hatari (risk tolerance) 

Mifuko inayowekeza kwa kiwango kikubwa kwenye 

hisa ina nafasi zaidi ya kukupa faida kubwa lakini 

itakuhitaji kuvumilia hatari inayotokana na kupanda 

na kushuka kwa thamani ya soko la hisa ukilinganisha 

na mifuko ambayo inawekeza kwenye hati fungani za 

serikali ambako hatari yake ni ndogo. 

iv. Kianzio cha uwekezaji 

Kuna mifuko ambayo ina kianzio cha tsh 10,000/=, 

mingine tsh 100,000/= na mingine zaidi ya hapo. 

Chagua mfuko unaoendana na uwezo wako wa wakati 

huo. 

v. Gharama za kutoa pesa 

Kuna mifuko ambayo ina muda maalumu wa kutoa 

pesa hivyo ukitoa pesa kabla ya huo muda utakatwa 

sehemu fulani ya pesa zako. Pia kuna mifuko ambayo 

ukitoa pesa muda wowote ule kuna makato utakatwa. 

Hivyo ni vizuri kufahamu mapema kabla ya kuwekeza 

kwenye mfuko husika. 

vi. Muda wa kutoa pesa (maturity period) 

Je, unaweza kutoa pesa lini? Kuna mifuuko ambayo 

ukiwekeza utatoa pesa baada ya mwaka mmoja, 

mingine miaka mitano na mingine mpaka miaka kumi. 

Pia fahamu itakuchukua siku ngapi kupokea pesa 

zako? Inaweza kuwa siku moja, tatu au kumi. 

vii. Usimamizi na uhalali 

Hakikisha mfuko umesajiliwa na unatambulika 

kisheria, unasimamiwa na mamlaka husika kama 

CMSA, na una taarifa za wazi za kifedha. 

viii. Mpango wa uwekezaji 

Ujue je, utawekeza mara moja (lump sum)? Au kila 

mwezi kwa kiwango fulani (systematic investment 

plan)? Mara zote uwekezaji wa kila mwezi hujenga 

nidhamu na kupunguza hatari ya uwekezaji kama vile 

kuingia sokoni kwa wakati mbaya. 

ix. Historia ya utendaji 

Hapa angalia faida ya miaka iliyopita, uthabiti wa 

mfuko kwa wakati huo, mwendelezo wa kutoa faida 

kwa muda mrefu (je umekuwa ukitoa faida kwa muda 

mrefu?) 

NB: “Historia ya utendaji si dhamana ya utendaji wa kesho 

wa mfuko husika ila inasaidia kupima mwenendo na kufanya 

maamuzi.” 

Sasa tuangalie mifuuko ya uwekezaji wa pamoja 

kutoka UTT AMIS kama “case study” yetu kisha 

ufanye maamuzi kulingana na vigezo ulivyojifunza 

hapo juu; 

i. Mfuko wa Umoja. 

Huu ni mfuko wa uwekezaji wa pamoja unaolenga 

kukuza mtaji kwa muda wa kati na muda mrefu. 

Mfuko huu ulianzishwa mwaka 2005 na ndio ulikuwa 

mfuko wa kwanza kuanzishwa. Ndani ya mfuko huu 

mtanzania yeyote (mkazi na asiye mkazi) anaruhusiwa 

kuwekeza, pia vikundi, kampuni, asasi, taasisi na 

mashirika mbalimbali. 

Asilimia 50 ya fedha za mfuko huu huwekezwa kwenye 

hisa na asilimia 50 nyingine huwekezwa kwenye 

hatifungani za serikali au makampuni. Kupitia mfuko 

huu, mwekezaji anapata faida kupitia ukuaji wa mtaji. 

Mfano, ikiwa utanunua kipande kwa Tsh. 1000/= 

baada ya muda kikapanda thamani na kufikia Tsh. 

1200/= hapo utakuwa umepata faida ya Tsh. 200/= 

Kama mwekezaji unaweza kuanza kuwekeza kwenye 

mfuko huu wa umoja kwa kununua vipande 10 tu, 

ikiwa ndicho kima cha chini cha kuanza kuwekeza. Pia 

unaweza kutoa pesa zako zote au kiasi fulani wakati 

wowote kwa kuuza vipande vyako na kupokea pesa 

zako ndani ya siku kumi (10) za kazi tangu ulipojaza 

fomu za kuuza vipande vyako ambapo utakatwa 1% 

ya thamani ya vipande unavyouza. 

Kama tulivyoona hapo awali kwamba 50% ya pesa za 

mfuko huu huwekezwa kwenye soko la hisa, kwahiyo 

mapato yake hubadilika kutokana na mwenendo wa 

hali ya soko la hisa. Vilevile, vipande vya mfuko huu 

vinaweza kutumika kama dhamana ya mkopo kwenye 

taasisi mbalimbali za kifedha.       

ii. Mfuko wa Wekeza Maisha 

Huu ni mfuko wa pili wa uwekezaji wa pamoja ndani 

ya taasisi ya UTT AMIS, ambapo mfuko huu 

unaambatanisha uwekezaji wa pamoja na faida za 

bima. Kwenye mfuko huu zaidi ya 99% ya pesa za 

mwekezaji huwekezwa na chini ya 1% hulipia 

gharama za bima. 

Kama ulivyo mfuko wa umoja, mfuko huu pia 

huwekeza kwenye soko la hisa na mwekezaji hupata 

faida kupitia ukuaji wa mtaji (capital gain). 

Mfuko huu hauna ukomo wa kiwango cha juu cha 

kuwekeza isipokuwa kuna ukomo wa faida za bima 

ambao ni Tsh 25,000,000/=. Pia mtu yeyote mwenye 

umri wa kati ya miaka 18-55 anaruhusiwa kuwekeza 

kwenye mfuko huu na muda wa uwekezaji ni kipindi 

cha miaka kumi (10). 

Kiwango cha chini cha uwekezaji kwenye mfuko huu 

kwa muda wa miaka kumi (10) ni Tsh 1,000,000/=, 

ambapo unaweza kuwekeza kiasi chochote 

kisichopungua Tsh 8,340/= kila mwezi. Pia 

unaruhusiwa kutoa fedha zako baada ya miaka mitano 

(5) ambapo unaruhusiwa kutoa 75% ya kiwango cha 

pesa ulizowekeza kisha kiasi kingine utaweza kukitoa 

baada ya kukamilisha miaka 10. 

Ikiwa utatoa pesa zako baada ya miaka 5 utakatwa 2% 

ya thamani ya vipande unavyouza ila kama utauza 

vipande vyako baada ya miaka 10 hautakatwa kiasi 

chochote. 

Kuna faida lukuki kwa mwekezaji zitokanazo na 

mfuko huu ikiwa ni pamoja na ukuaji wa thamani ya 

uwekezaji yaani vipande, mkono wa pongezi baada ya 

miaka kumi (10) ya uwekezaji na faida za bima 

zinazojumuisha bima ya maisha, bima ya ajali, bima 

ya ulemavu wa kudumu na gharama za mazishi. 

Uwekezaji wa vikundi hauruhusiwi kwenye mfuko 

huu, pia hauwezi kutumia vipande vya huu mfuko 

kama dhamana kwenye taasisi za fedha. 

iii. Mfuko wa Watoto 

Huu ni mfuko ulioanzishwa kwa lengo la kuwasaidia 

wazazi na walezi kuwekeza fedha zao kwa ajili ya 

manufaa ya watoto wao yakiwemo manufaa ya elimu. 

Kupitia mfuko huu mzazi au mlezi anaruhusiwa 

kuwekeza fedha kwa jina la mtoto wake mwenye umri 

wa chini ya miaka kumi na minane (18). Pia taasisi, 

vikundi au kampuni wanaweza kuwekezea watoto 

kama sehemu ya huduma kwa jamii. 

 

Aina za uwekezaji kwenye mfuko wa watoto 
 

Mfuko huu una aina mbili za uwekezaji ambazo ni:- 

i. Kulipia ada za masomo 

ii. Kukuza mtaji 

 

Kiwango cha kuanzia kuwekeza kwenye mfuko huu ni 

Tsh 10,000/= na kuendelea na kiwango cha nyongeza 

baada ya uwekezaji wa awali ni Tsh 5,000/=. Ukitaka 

kuuza vipande vyako ndani ya miaka 3 tangu 

ulivyoanza kuwekeza utakatwa 1% ya thamani ya 

vipande unavyouza ila baada ya miaka 3 hakuna 

makato yoyote. 

Ukomo wa mzazi au mlezi kuwekeza kwenye 

mfuko huu ni pale mtoto anapofikisha umri wa 

miaka ishirini na minne (24). 

1. Mfuko wa Kujikimu 

Huu ni mfuko ambao una lengo la kutoa gawio na 

kukuza mtaji kwa wawekezaji wake kwa muda wa kati 

na muda mrefu. Mfuko huu unawekeza kwenye hisa 

na masoko ya fedha. 

Mfuko huu una uwekezaji wa aina mbili ambazo ni 

uwekezaji wa mpango wa gawio ambapo utapata 

gawio kila robo mwaka (baada ya miezi mitatu) ikiwa 

utawekeza kiwango cha chini cha Tsh 2,000,000/=, pia 

unaweza kupata gawio kila mwaka ikiwa utawekeza 

kiwango cha chini cha Tsh 1,000,000/=. 

Aina ya pili ya uwekezaji kwenye mfuko huu ni 

uwekezaji wa mpango wa kukuza mtaji, huu ni 

mpango maalumu kwa wawekezaji wanaotaka 

kukuza mtaji wao hadi siku watakapozihitaji pesa zao, 

ambapo kwenye mpango huu mwekezaji ataanza 

kuwekeza na kiwango cha Tsh 5,000/= tu. 

Uwekezaji wa nyongeza kwenye mpango wa gawio ni 

Tsh 15,000/= na kwenye mpango wa kukuza mtaji ni 

Tsh 5,000/=. Pia hakuna ukomo wa kiwango cha 

kuwekeza kwa mipango yote miwili.  

Ukitaka kuuza vipande vyako ndani ya mwaka mmoja 

wa uwekezaji wako basi utakatwa 2% ya thamani ya 

vipande unavyouza, ndani ya mwaka wa pili utakatwa 

1.5%, ndani ya mwaka wa tatu utakatwa 1% ya 

thamani ya vipande unavyouza ila baada  miaka 

mitatu hakuna makato yoyote.  

Unashauriwa kuanza mapema kuwekeza kwenye 

mfuko huu, kwa sababu utakavyoanza kuwekeza 

mapema ndivyo utakavyotoa muda mrefu wa fedha 

kuwekezwa na kukuza faida zaidi. Pia kila mwaka 

kiasi kitakachoongezeka kama faida kitazalisha faida 

nyingine katika miaka inayofuata hivyo faida ikizidi 

kuongezeka mtaji nao utazidi kuongezeka kwa kadri 

miaka inavyoongezeka (compounding interest). 

2. Mfuko wa Ukwasi 

Huu ni mfuko ambao unatoa nafasi ya uwekezaji wa 

muda mfupi na muda mrefu kwa wawekezaji kama 

vile watu binafsi, vikundi, taasisi au kampuni. Mpango 

wa uwekezaji kwenye mfuko huu ni kukuza mtaji. 

Mfuko huu una sifa kubwa ya kuwa na hatari ndogo 

za uwekezaji pamoja na kiwango kikubwa cha faida. 

Hii ni kwa sababu mfuko huu unawekeza kwenye 

masoko ya fedha tu, hivyo kuufanya kuwa na 

uwezekano mdogo wa mwekezaji kupoteza fedha 

zake. 

Hakuna kikomo cha kiwango cha juu cha uwekezaji 

kwenye mfuko huu lakini kiwango cha chini cha 

kuwekeza ni Tsh 100,000/= na kiwango cha chini cha 

nyongeza baada ya uwekezaji wa awali ni Tsh 

10,000/=. 

Mwekezaji anaweza kutoa fedha zake wakati wowote 

baada ya kuuza vipande vyake na fedha za mauzo ya 

vipande atazipata ndani ya siku tatu za kazi. 

3. Mfuko wa Hatifungani 

Mfuko huu unawekeza katika hatifungani za serikali, 

hatifungani za makampuni na katika masoko ya fedha. 

Lengo kuu la mfuko huu ni kutoa gawio kulingana na 

faida inayopatikana na kukuza mtaji kwa wawekezaji 

wa muda mrefu. 

Kiwango cha chini cha kuwekeza kwenye mfuko huu 

ni Tsh 50,000/= kwa mpango wa kukuza mtaji, Tsh 

10,000,000/= kwa mpango wa gawio kila mwezi na 

Tsh 5,000,000/= kwa mpango wa gawio kila baada ya 

miezi sita. Kiwango cha chini cha uwekezaji wa 

nyongeza ni Tsh 5,000/=. 

NB: Kwa mwaka wa fedha ulioishia juni 30, 2024, 

baadhi ya mifuko ya UTT AMIS ilipata faida zifuatazo; 

• Mfuko wa wekeza maisha: faida ya 14.8% 

ikilinganishwa na 12.6% mwaka 2023 

• Mfuko wa jikimu: faida ya 13.7% , 

ikilinganishwa na 13.6% kwa mwaka 2023 

• Mfuko wa ukwasi: faida ya 12.9%, 

ikilinganishwa na na 12.5% kwa mwaka 2023 

• Mfuko wa umoja: faida ya 12.1% ikilinganishwa 

na 11.2% kwa mwaka 2023. 

UTT_AMIS ni aina ya uwekezaji wenye hatari ndogo 

na ni fursa nzuri kwa mtu ambaye anaanza kujifunza 

kuhusu uwekezaji, hivyo ni sehemu sahihi na salama 

ya kuwekeza pesa zako kwa sababu ni taasisi 

inayofanya vizuri chini ya usimamizi wa serikali 

kupitia wizara ya fedha. 

Popote ulipo Tanzania unaweza kuwekeza na UTT 

kwa sababu wana huduma maalumu inayojulikana 

kama UTT AMIS SimInvest ambayo inawapa nafasi 

wawekezaji kujiunga na kuwekeza kwa kununua 

vipande kupitia simu ya mkononi ya aina yoyote ile. 

Pia UTT AMIS wana ofisi katika mikoa ya DAR ES 

SALAAM, MWANZA, MBEYA, DODOMA, ARUSHA 

na ZANZIBAR ambapo unaweza kufika kwenye hizo 

ofisi ukafungua akaunti yako na kuanza kuwekeza. Pia 

unaweza kutembelea tawi lolote la benki ya CRDB 

ukapata huduma za UTT AMIS.3 

Na habari njema ni kwamba unaweza kuwekeza 

kwenye mifuko yote sita (6) kwa wakati mmoja. 

Uwekezaji kwenye mifuko ya uwekezaji wa pamoja ni 

mzuri kwa sababu unasimamiwa na kuendeshwa 

kitaalamu, unaruhusu kuanza na mtaji mdogo, 

unaweza kutawanya hatari (diversification) kwa 

kuwekeza kwenye mfuko zaidi ya mmoja. 

Lakini ukweli unabaki kuwa kwamba mafanikio 

kwenye uwekezaji huu unategemea uelewa wako, 

nidhamu ya kuwekeza na uchaguzi wa mfuko sahihi 

kulingana na malengo yako. 

2. Uwekezaji kwenye mali zisizo hamishika 
(real estates) 

Huu ni uwekezaji kwenye mali kama majengo na 

viwanja (ardhi). Uwekezaji huu unahusisha kununua 

na kuuza nyumba za kupanga zinazoweza kutumika 

kwa makazi, biashara na ofisi. Pia unaweza kujenga na 

kuuza au kupangisha hizo nyumba lakini pia uuzaji 

wa viwanja. 

Kwenye uwekezaji huu unaweza kuwekeza kwa 

namna mbili; moja ni kwa kuwa mmiliki wa viwanja 

na majengo ambapo unahusika moja kwa moja 

kwenye kununua na kuuza majengo na viwanja au 

kujenga na kuuza au kupangisha nyumba/majengo. 

Na pili ni kwa kuwa wakala ama dalali ambapo 

utasimama kama kiunganishi kati ya wauzaji na 

wanunuaji kisha ukalipwa kwa commission. Unaweza 

kufanya hivyo kama mtu binafsi au ukaamua 

kuanzisha kampuni ya udalali/uwakala wa viwanja 

na majengo. 

Hili ni moja kati ya eneo la uwekezaji linalokua kwa 

kasi sana kwa kipindi cha sasa, hivyo ni eneo zuri la 

kuwekeza pesa zako. Kumbuka ardhi ni moja ya mali 

zisizo shuka thamani, kadri siku zinavyozidi kwenda 

yenyewe inaongezeka/inapanda thamani. 

3. Uwekezaji kwenye hisa 

Unaweza pia kutengeneza na kuvutia pesa kwa 

kuwekeza kwenye hisa kwa kununua hisa za 

makampuni mbalimbali zilizoorodheshwa kwenye 

soko la hisa la nchi husika, mfano kwa Tanzania kuna 

soko la hisa la Dar es Salaam (DSE). 

Unaponunua hisa kwenye kampuni fulani tafsiri yake 

ni kwamba unakuwa sehemu ya wamiliki wa hiyo 

kampuni hivyo unaweza kupata faida au hasara 

kulingana na mwenendo wa hiyo kampuni kwenye 

soko la hisa. Kiwango cha faida au hasara kitatokana 

na kiwango cha hisa unazomiliki kwenye kampuni 

husika. 

Kuna namna mbili unazoweza kupata faida kupitia 

uwekezaji kwenye hisa; 

Moja ni kwa ongezeko la thamani (capital gain) hii 

hupatikana pale ambapo mmiliki wa hisa atauza hisa 

zake kwa bei ya juu zaidi ya ile aliyonunulia. 



76 | A K I L I  Y A  P E S A | Z A K A Y O  I G A N J A  

 

Mfano ikiwa leo utanunua hisa 500 zenye thamani ya 

shilingi 1,000/= kila moja ambapo itakugharimu 

shilingi 500.000/= lakini baada ya miaka miwili hisa 

hizo zikapanda thamani na kuuzwa kwa shilingi 

2,000/= kwa kila moja. Kwa maana hiyo utapata jumla 

ya shilingi 1,000,000/= ambapo utakuwa na faida ya 

shilingi 500,000/= 

Pili ni kutokana na gawio (dividend), ambapo 

kampuni inapopata faida kwenye mwaka husika wa 

fedha hutoa gawio kwa wanahisa wake kulingana na 

kiwango cha umiliki wa hisa kwa kila mmoja. Gawio 

linaweza kutolewa kama pesa taslimu ama kwa 

kuwaongezea hisa wanahisa wote kulingana na 

kiwango cha umiliki wa hisa kwa kila mmoja. 

 

Mambo Ya Kuzingatia Kabla Ya Kuwekeza 

Kwenye Hisa 

i. Malengo yako ya kifedha 

Jiulize unawekeza kwa muda mfupi au mrefu? 

Unatafuta ukuaji wa mtaji au gawio? Uwekezaji 

kwenye hisa unafaa zaidi kwa malengo ya muda 

mrefu (miaka 3-10+) na unahitaji subira kwa sababu 

faida kubwa mara nyingi hupatikana kwa kuwekeza 

muda mrefu, si kwa haraka. 

ii. Uwezo wako wa kuvumilia hatari (risk 

tolerance) 

Bei ya hisa hupanda na kushuka. Jiulize, unaweza 

kuvumilia hasara ya muda bila kuingiwa na hofu? Una 

uwezo wa kuziacha pesa zako angalau kwa miaka 

mitano bila kuzigusa? Una chanzo kingine cha kipato 

hasa cha dharura? Ukipata majibu ya maswali haya 

unaweza kufanya maamuzi. 

iii. Hali binafsi ya kifedha 

Una uwezo wa kumudu mahitaji yako mengine ya 

msingi bila kuathiri uwekezaji wako? Epuka 

kuwekeza pesa za matumizi ya kila siku. Hakikisha 

una akiba ya dharura angalau miezi 3-6 

iv. Ufahamu wa kampuni unayowekeza 

Kabla ya kuwekeza kwenye hisa lazima uifahamu 

vizuri kampuni unayokwenda kuwekeza. Fahamu hali 

yake ya kifedha yaani mapato na faida yake kwa 

angalau miaka 3-5 iliyopita, madeni ya kampuni na 

sekta inayofanya kazi na mwenendo wa soko kwenye 

sekta hiyo. 

Usinunue hisa za kampuni fulani kwa sababu tu 

umeambiwa zinafanya vizuri kwa wakati huo. Tumia 

taarifa, ripoti za kifedha na uchambuzi wa kitaalamu 

kutoka kwa mshauri wa kifedha au dalali aliyesajiliwa. 

Hii itakusaidia kupata picha ni kampuni ya namna 

gani unaenda kuwekeza kwake. 

v. Mgawanyo wa uwekezaji (Diversification) 

Usiwekeze pesa zako zote kwenye kampuni moja au 

sekta moja moja, badala yake gawanya uwekezaji 

wako kwenye kampuni na sekta mbalimbali. Hii 

inasaidia kupunguza hatari ya uwekezaji (investment 

risk). 

Changamoto kubwa kwenye uwekezaji wa hisa ni 

kutokuwepo kwa uhakika wa 100% wa kupata faida. 

Faida yako itatokana na mwenendo wa kampuni 

husika kwenye soko la hisa pia hali ya kiuchumi 

kwenye sekta ambayo kampuni husika inaendesha 

shughuli zake. 

4. Uwekezaji kwenye Hati Fungani 

Hati fungani ni aina ya uwekezaji ambao mwekezaji 

anawekeza katika serikali ama shirika/kampuni 

binafsi na yeye hupewa cheti maalumu kama 

uthibitisho wa uwekezaji wake. 

Ni mkopo wa kifedha unaoutoa kwa serikali ama 

kampuni binafsi na pale unaporudishiwa baada ya 

muda fulani unarudishiwa na faida. Kupitia hati 

fungani serikali au kampuni binafsi hukopa pesa kwa 

watu, taasisi, kampuni ama vikundi kwa lengo la 

kutekeleza miradi mbalimbali ya maendeleo na 

shughuli za kijamii. 

Kuna hati fungani za serikali na hati fungani za 

makampuni binafsi. Kwa Tanzania hati fungani za 

serikali hufanyiwa mnada kila siku ya jumatano 

kupitia benki kuu ya Tanzania (BOT) lakini huuzwa na 

kununuliwa kupitia soko la hisa la Dar es Salaam 

(DSE). 

Hati fungani zimegawanyika katika makundi mawili 

ambayo ni hati fungani za muda mfupi na hati 

fungani za muda mrefu. 

Hati fungani za muda mfupi ni dhamana ambazo 

hutolewa na kuiva chini ya mwaka mmoja. Hizi 

hutumiwa kama zana za muda mfupi kupata pesa 

kwa ajili ya kuziba mapungufu katika bajeti na 

kusawazisha ujazi wa fedha katika soko. 

Hati fungani za muda mfupi huiva katika vipindi 

vinne; siku 35, siku 91, siku 182 na siku 364 (huu ni 

muda ambao mtu anawekeza na kusubiri mpaka 

kupata pesa zake na faida). Kiwango cha chini cha 

uwekezaji katika hati fungani hizi ni shilingi laki tano 

za kitanzania (Tsh 500,000/=). 

Hati fungani za muda mrefu ni zile ambazo huiva 

katika kipindi cha zaidi ya mwaka mmoja na kulipa 

riba kila nusu mwaka. Hati fungani za muda mrefu 

kwa sasa zinaiva katika vipindi saba; miaka 2, miaka 5, 

miaka 7, miaka 10, miaka 15, miaka 20 na miaka 25. 

Zinatolewa katika kiwango cha riba isiyobadilika 

(fixed rate/coupon). Kiwango cha chini cha uwekezaji 

katika hati fungani za muda mrefu ni shilingi milioni 

moja za kitanzania (Tsh 1.000,000/=). 

Tofauti na hisa, hati fungani hazikupi umiliki na 

hauwezi kupiga kura ya maamuzi kwenye kampuni 

au serikali. 

Faida kubwa ya uwekezaji kwenye hati fungani ni 

usalama na uhakika wa kupata pesa zako bila kujali 

hali ya soko lakini hazina ongezeko la thamani (capital 

gain) kama ilivyo kwenye hisa. Pia zinaweza kutumika 

na mwekezaji kama dhamana ili kupata mkopo 

kwenye taasisi mbalimbali za kifedha kama vile benki. 

5. Uwekezaji kwenye Biashara 

Hili ni moja ya eneo ambalo watu wengi waliofanikiwa 

kifedha wamelitumia kwa kuwekeza pesa zao na 

kuvutia pesa zaidi. Ni vizuri na wewe ukalifahamu 

jinsi linavyofanya kazi na ukalitumia ili kuongeza 

kipato chako na kufikia mafanikio ya kifedha. 

Ni vizuri ukafahamu kwamba mafanikio kwenye 

biashara sio matokeo ya kuwa na mtaji mkubwa wa 

kifedha pekee bali pia ni kuwa na maarifa sahihi na ya 

kutosha kuhusiana na biashara. Hapa unapaswa kuwa 

na maarifa ya jumla ya biashara na maarifa maalumu 

ya aina ya biashara uliyoichagua. 

Katika kuwekeza kwenye biashara unaweza kufanya 

moja kati ya mambo yafuatayo ama yote kwa pamoja 

kulingana na uwezo wako;- 

Kuzalisha na kuuza bidhaa zako mwenyewe 

Unaweza kujikita katika kuzalisha bidhaa mbalimbali 

na kuziuza sokoni. Inaweza kuwa ni kuzalisha bidhaa 

za chakula kama unga wa ngano, lishe ama ugali, 

mafuta ya kupikia, pia bidhaa kama keki, nguo, viatu, 

sabuni za miche na za maji, samani za ndani na bidhaa 

nyinginezo. 

Jambo la muhimu sana unalopaswa kuzingatia hapa ni 

kuzalisha bidhaa zenye ubora na kutoa huduma bora 

kwa wateja wako ili uweze kupata nguvu ya 

kushindana sokoni. 

Kununua na kuuza bidhaa/huduma 
 

Hapa unanunua vitu kutoka kwa watu wengine na 

kuviuza aidha kwa kufungua duka, kuuza kwa njia ya 

mtandao, kuwa msambazaji au kuwa wakala. Pia 

unaweza kuuza huduma mbalimbali kama vile 

utabibu, ushauri (consultantion) wa masuala 

mbalimbali kama vile fedha, uchumi, biashara n.k. 

Kwa kutumia njia hii unaweza kupata faida kwa 

namna mbili, moja ni kwa kuuza bidhaa yako kwa bei 

ya juu kidogo ya ile ulionunulia na pili ni kwa kuuza 

kwa bei ileile uliyonunulia kisha ukalipwa kwa 

commission. 

Kama nilivyosema hapo awali, katika kufanya 

biashara unapaswa kuwa na maarifa ya kutosha 

kuhusiana na biashara unayotaka kuifanya, vilevile 

lazima uhakikishe unafanya utafiti wa soko ili 

kufahamu kwa kina juu ya uhitajikaji wa 

bidhaa/huduma unayotaka kuifanyia biashara, 

changamoto na faida zake, washindani wako na 

mambo mengine kama hayo. 

NB: Biashara nzuri ni ile ambayo haihitaji uwepo wako 

ili iende, yaani unaweza kuwa mmiliki wa hiyo 

biashara lakini ikasimamiwa na kuendeshwa na watu 

wengine. Mwandishi Robert Kiyosaki katika kitabu 

chake cha RICH DAD POOR DAD anasema; “ukiona 

unafanya biashara ambayo ili iende lazima wewe uwepo basi 

ujue hiyo siyo biashara bali ni ajira.” 

6. Uwekezaji kwenye Nyenzo/mashine za 
Uzalishaji 

Hii inahusu umiliki wa nyenzo/mashine mbalimbali 

za uzalishaji ambazo unaweza kuzitumia kujiingizia 

kipato kwa kuziuza, kuzikodisha, ama kwa kuzitumia 

kutoa huduma wewe mwenyewe. 

Nyenzo hizi ni kama vile mashine za kusaga na 

kukoboa nafaka, mashine za kilimo kama vile trekta, 

mashine za kuvunia mazao, mashine za kukamlia 

alizeti, mashine za umwagiliaji, mashine za 

kutotoleshea mayai ya kuku, mashine za kukamlia 

juisi ya miwa na nyinginezo. 

Kitu kikubwa hapa ni kujua uhitaji wa mazingira 

husika na kuwekeza kulingana na huo uhitaji. Kwa 

mfano mashine za kilimo zinahitajika kwa kiwango 

kikubwa kwenye maeneo yenye shughuli za kilimo na 

mashine za kukamlia juisi ya miwa uhitajikaji wake ni 

mkubwa kwa maeneo ya mijini kuliko vijijini. 

7. Uwekezaji kwenye VICOBA na SACCOS 

Hii ni sehemu nyingine ambayo unaweza kuweka pesa 

zako na ukapata faida nzuri. Unachotakiwa kufanya ni 

kujiunga na kuwa mwanachama wa hizo taasisi. Hizi 

taasisi zitakusaidia kujenga nidhamu ya fedha hasa 

kuweka akiba kwani ndio msingi wao na kipaumbele 

namba moja kwao. Lakini pia utanufaika kwa kupata, 

mkopo rahisi na haraka kulingana na akiba zako, pia 

utapata gawio kutokana na faida inayotokana na 

mikopo kwa wanachama. 

VICOBA na SACCOS huanza kukopesha kuanzia 

mara mbili mpaka mara nne ya akiba za mwanachama, 

yaani ukiwa na akiba ya milioni moja kwa SACCOS 

inayokopesha mara nne ya akiba utaweza kukopa 

mpaka milioni nne. 

Hii tafsiri yake ni kwamba akiba yako ya milioni moja 

imekupa uwezo wa kupata milioni tatu nyingine 

ambayo utaitumia kufanya shughuli zako za 

maendeleo huku ukirudisha kidogokidogo. 

Hivyo badala ya kutunza pesa zako chini ya uvungu 

au kwenye kibubu tafuta SACCOS au VICOBA uweze 

kupata faida. 

NB: Kabla ya kujiunga na SACCOS au VICOBA 

hakikisha viko rasmi (vimesajiliwa) na vinatambulika 

na mamlaka za serikali, pia zinajiendesha vizuri kwa 

mfumo rasmi na siyo kiholela. 

8. Uwekezaji kwenye benki 

Huu ni uwekezaji ambapo mtu anafungua akaunti 

maalumu kwenye benki fulani na kuweka pesa zake 

kisha benki huchukua pesa hizo na kwenda 

kuziwekeza maeneo mbalimbali na nyingine 

kuzikopesha kwa watu binafsi, taasisi au serikali kisha 

faida inayopatikana ndio benki hugawana na 

mwekezaji kulingana na riba ya benki husika. 

Kumbuka kwamba kila benki ina utaratibu wake wa 

mtu kuwekeza na pia kila benki ina riba zake tofauti 

na benki nyingine. Hivyo unapaswa kufanya 

uchunguzi juu ya benki unayotaka kuwekeza 

ukajiridhisha kabla ya kufanya hivyo. Pia lazima 

ujiridhishe juu ya mwenendo wa benki husika kabla ya 

kuwekeza pesa zako kwake. 

Pamoja na yote, moja ya njia nzuri ya kuwekeza kwa 

njia ya benki ni kuwa na fixed account. Hii ni akaunti 

maalumu ambayo mtu anakuwa anaweka kiasi fulani 

cha pesa kila baada ya muda fulani na pesa hizo 

zinakaa kwa muda maalumu pasipo kutolewa mpaka 

pale muda huo utakapowadia. Na pale muda wa 

kuzitoa unapofika mtu huyo anapata pesa zake na 

faida kulingana na riba inayotolewa na benki husika 

Kwa mfano unaweza kufungua fixed akaunti na 

ukawa unaweka shilingi laki moja kila mwezi kwa 

muda wa miaka mitano. Hii ni njia rahisi ya kuweka 

akiba hasa kwa watu ambao pesa zao hupitia benki 

kabla ya kuwafikia, mfano waajiriwa ambapo 

wanaweza kuingia makubaliano (standing order) na 

benki husika kukata kiasi fulani cha pesa kwa ajili ya 

akiba kupitia fixed akaunti. 

Lakini pia hata kwa wewe ambaye unaweza kuwa 

umejiajiri akaunti hii ni muhimu kwako kwa ajili ya 

kuweka akiba kwa matumizi ya baadaye. 

Changamoto kubwa kwenye uwekezaji wa benki ni 

faida ndogo kutokana na riba ndogo inayotolewa na 

benki ambapo benki nyingi hutoa riba ya 3% kwa 

mwaka. Kama utahitaji kupata faida kubwa unapaswa 

kuwekeza kuanzia shilingi milioni mia moja ambayo 

inaweza kukupa riba ya 10% kwa mwaka. 

Unaweza kujitathimini na kuangalia katika haya 

maeneo ni eneo/maeneo gani yanakufaa ili uweze 

kuwekeza pesa zako na kuongeza kipato chako. 

Kumbuka jambo kubwa na la muhimu ni kuhakikisha 

unakuwa na taarifa na maarifa ya kutosha juu ya eneo 

husika kabla kuanza kuwekeza. 

Je, umepata eneo/maeneo ya kuwekeza pesa zako? 

TAFAKARI 

1. Kwenye maeneo saba ya uwekezaji uliojifunza 

hapa ni eneo gani ambalo umewekeza pesa 

zako? 

2. Kama bado ni eneo gani utaenda kuanza nalo 

baada ya kusoma kitabu hiki? 

3. Katika eneo ulilowekeza ama utakalokwenda 

kuwekeza ni upi mkakati wako katika 

kuhakikisha unakuza kipato chako kupitia hilo 

eneo? 

4. Katika mifuko sita (6) ya uwekezaji kwenye 

UTT AMIS ni mfuko/mifuko gani 

umewekeza/itakufaa kwenye uwekezaji wako 

ndani ya hiyo taasisi? 

SURA YA SITA 

 

Ujuzi Muhimu Kwenye Karne Ya 
21 

 

Tunaishi katika zama ambazo dunia inathamini sana 

ujuzi na ustadi wa kufanya mambo kuliko ukubwa wa 

elimu ya mtu au vyeti vyake, ni zama ambazo ujuzi 

wako katika kufanya mambo ndio utakaokutofautisha 

na watu wengine wanaofanya kitu kama chako. 

Mwandishi wa vitabu Joel Nanauka aliwahi kusema; 

“vyeti vitatuambia nini tutarajie kutoka kwako lakini ujuzi 

wako utatuambia wewe ni nani na unaweza kufanya nini.” 

Sasa linapokuja suala la pesa kuna ujuzi muhimu 

ambao unapaswa kuufahamu na kuwa nao ili uweze 

kuvutia pesa kwenye zama hizi za karne ya 21 kupitia 

kile unachokifanya 

1. Ujuzi wa Mauzo (sales skills) 

“The money in business isn’t in your product or service, it 

is in the selling of your product or service.” Sabri Subi 

Akiwa na maana kwamba, kwenye biashara pesa 

haipo katika bidhaa au huduma yako, ipo katika 

namna unavyoiuza bidhaa au huduma yako. 

Moja kati ya nguzo muhimu sana kwenye ukuaji wa 

biashara yoyote ile ni mauzo. Kwa bahati mbaya sana 

watu wengi hawajui kuuza, na kwa kuwa hawajui 

kuuza wanapishana na pesa nyingi na matokeo yake 

biashara zao hazikui. 

Ujuzi wa mauzo ni moja kati ya ujuzi muhimu sana 

utakao kusaidia kuvutia pesa kupitia kitu 

unachokifanya na kukua kwa haraka zaidi. Hii ni kwa 

sababu kupata watu wa kuulizia unachokiuza ni 

jambo moja lakini kuwageuza hao watu kuwa wateja 

kamili hilo ni jambo jingine linalokuhitaji uwe unajua 

jinsi ya kuuza. 

Ni vizuri ukafahamu kwamba, mauzo ndio moyo wa 

biashara kwa sababu mauzo ndio hufanya pesa ziingie 

kwenye biashara. Kama hakuna mauzo maana yake 

hakuna pesa inayoingia kwenye biashara yako na 

ikiwa hakuna pesa inayoingia basi hakuna biashara. 

Kwahiyo usipojua kuuza, usipokuwa na ujuzi huu wa 

mauzo maana yake hauwezi kufanya biashara kwenye 

zama hizi za karne ya 21. 

Ili uweze kuvutia pesa kwenye zama hizi lazima ujue 

ni kwa namna gani utaweza kuuza kile ulichonacho 

kwa sababu huko ndiko pesa zilipo. Lazima ufahamu 

kwamba haitoshi tu kuwa na bidhaa ama huduma bali 

namna unavyoiuza bidhaa ama huduma yako ndicho 

muhimu zaidi kwenye kuvutia pesa. 

Hii inatokana na ukweli kwamba watu hawanunui 

bidhaa ama huduma yako bali wananunua thamani 

inayotokana na hiyo bidhaa ama huduma yako. Hivyo 

ili uweze kuuza lazima uhakikishe unajua namna ya 

kuiuza hiyo thamani iliyoko kwenye bidhaa au 

huduma yako. 

Zingatia mambo yafuatayo unapouza bidhaa au 

huduma yako ili usipoteze pesa;- 

i. Onesha faida iliyopo kwenye bidhaa yako. 

Elezea faida ambayo watumiaji wa bidhaa yako 

wataipata watakaponunua na kutumia hiyo bidhaa. 

Inaweza kuwa ni kuimarisha afya, kuokoa muda, pesa 

n.k. Watu wakijua kuna faida kwenye kitu fulani 

hushawishika kutoa pesa zao ili wakipate. 

ii. Onesha hadhi iliyobebwa na bidhaa yako 

Elezea namna bidhaa yako itakavyobadilisha hadhi 

yao na kuwafanya wajisikie wenye hadhi ya juu. 

Binadamu anapenda kuheshimika, hivyo ni rahisi 

kushawishika kufanya maamuzi pale anapoona 

anapewa  hadhi ya juu. 

iii. Elezea matumizi sahihi ya bidhaa au huduma 

yako 

Utajisikiaje ukienda hospitali baada ya vipimo 

ukapewa dawa bila maelekezo yoyote ya namna ya 

kuzitumia? Bila shaka utabaki mwenye maswali mengi 

bila majibu. 

Sasa ili uweze kuuza lazima uhakikishe unamsaidia 

mteja wako kujua matumizi sahihi ya kile unachokiuza 

ili kumsaidia hata yule ambaye hajui namna ya 

kutumia bidhaa yako naye ashawishike kununua. 

Kuna watu wanashindwa kununua baadhi ya vitu kwa 

sababu tu hawajui namna ya kuvitumia hivyo ukiweza 

kuwaondolea hiyo sintofahamu wanaweza kununua 

kwako na wewe ukatengeneza pesa. 

iv. Onesha matokeo yatakayopatikana 

Waoneshe wateja wako matokeo watakayopata kwa 

kununua na kutumia bidhaa au huduma yako. Tumia 

shuhuda na mirejesho kutoka kwa waliowahi kutumia 

bidhaa/huduma yako ikiambatana na matokeo 

waliyoyapata.  

Mfano unauza dawa za kupunguza uzito kupitia 

mitandao ya kijamii unaweza kuonesha picha ya 

mwonekano wa mtu kabla na baada ya kutumia dawa 

zako. Hii itawajengea imani na kuwashawishi wengine 

wenye changamoto kama hiyo kufanya maamuzi ya 

kununua dawa uunazouza. 

v. Gusa hisia za mteja 

Elezea bidhaa au huduma yako kwa kugusa hisia za 

wateja wako. Inaweza kuwa hisia za furaha, upendo, 

upekee, tumaini n.k. Onesha ni kwa namna gani mteja 

atajisikia baada ya kutumia huduma/bidhaa yako. 

Kwa kufanya hivyo atashawishika kununua kwa 

kuwa watu hujiona wenye deni pale wanapohisi 

wanajaliwa kihisia na wengine hufanya maamuzi kwa 

msukumo wa hisia. Ukigusa hisia za mteja umegusa 

pesa zake. 

vi. Wasaidie wateja kuijua bidhaa/huduma yako 

Kuna wateja watafanya maamuzi ya kununua kama 

watakutana na maelezo yanayowasaidia kuijua 

bidhaa/huduma yako na umuhimu wake na siyo wao 

kuanza kutafuta taarifa wenyewe. 

Taarifa kama wapi inapatikana, wanaipataje au 

inawafikiaje na gharama za upatikanaji wake. 

Hakikisha taarifa hizi zinatengeneza mazingira rahisi 

ya mteja kupata bidhaa/huduma yako ili iwe rahisi 

kwake kufanya maamuzi ya kununua. 

Kama utafanya hivi kila mara unapouza utamshawishi 

mteja kununua kile unachokiuza kwa sababu umempa 

kipaumbele na umemjali kwa kutanguliza na kulinda 

maslahi yake na mwisho wewe utatengeneza pesa. 

“Binadamu yeyote atakayeona unamtanguliza yeye kabla ya 

kitu chochote atakupenda, atakusikiliza na kukupa nafasi.” 

Anasema mwandishi wa vitabu, CPA (T) Gastor 

Mtweve. 

2. Ujuzi wa kufanya maamuzi (decision making 
skills) 

Ufanisi wako wa kufanya maamuzi ni miongoni mwa 

nguzo muhimu ya mafanikio yako ya kifedha kwenye 

karne hii ya 21. Usipokuwa na ufanisi katika kufanya 

maamuzi sahihi na ya haraka utapishana na fursa 

nyingi za kutengeneza pesa. 

Kwa sababu hii ni karne ambayo mambo mengi 

yanaenda kwa kasi hivyo inahitaji watu wenye uwezo 

wa kuona mbali na wanaofanya maamuzi kwa 

uharaka na usahihi ili kuendana na kasi ya maendeleo 

ya dunia ya leo. Hivyo ukiwa na wazo lako zuri lakini 

ukajivutavuta katika kufanya maamuzi ya kulifanyia 

kazi basi mtu mwingine atakuja na atafanya maamuzi 

na kupita nalo. 

i. Jua unachokitaka 

ii. Tambua unataka kuwa mtu wa namna gani 

kifedha 

iii. Jua wapi unataka kwenda (hatima yako) 

iv. Amini kwenye uwezo wako. Kuna watu 

wanashindwa kufanya maamuzi kwa sababu 

ya kuwa na mashaka na uwezo wao, matokeo 

yake wamejikuta wanapoteza fursa ambazo 

zingeweza kuwaingizia pesa nyingi. 

 

3. Ujuzi wa kujenga jina (brand development 
skills) 

Jina lako (brand) ni moja kati ya mtaji muhimu katika 

kuvutia pesa kwenye karne hii. Jina lako (brand) siyo 

hilo ulilopewa na wazazi wako bali ni kile 

unachokiwakilisha, ni kile ambacho huwaijia watu 

akilini mwao mara tu unapotajwa. 

Sasa ukiweza kujenga jina lako kwa namna ambayo 

itawafanya watu wavutiwe na wewe na kuibua hisia 

na fikra chanya kwenye akili zao mara tu wanaposikia 

unatajwa basi utakuwa katika nafasi nzuri ya kuvutia 

Mambo Muhimu Katika Kujenga Ujuzi Wa 
Kufanya Maamuzi 

pesa katika kile unachokifanya. 

 

 

i. Kuwa wewe (ishi uhalisia wako). 

ii. Bobea kwenye eneo moja 

iii. Ambatana na watu sahihi 

iv. Fanya mambo kwa mwendelezo 

 

Mwandishi na mwalimu wa fedha na masoko 

Benjamini Madaha katika kitabu chake cha JINSI YA 

KUTAFUTA PESA amelitaja jina (brand) kama 

kanuni mpya ya pesa. Maana yake ni kwamba ukijua 

jinsi ya kulijenga na kulitumia jina lako (brand yako) 

utavutia pesa zaidi. 

NB: kwenye kitabu changu cha UJANA NI HAZINA 

nimeelezea kwa kina kuhusiana na jinsi ya kujenga jina 

lako. Unaweza kupata nakala yako na kujifunza zaidi. 

 

4. Ujuzi wa mawasiliano (communication skills) 

Huu ni uwezo wa kujieleza na kuelezea mawazo yako 

kwa watu wengine. Huu ni moja kati ya ujuzi muhimu 

unaopaswa kuwa nao ili uweze kuvutia pesa kwenye 

zama hizi za karne ya 21. 

Mambo Muhimu Katika Kujenga Jina 

Kuna watu wengi wana mawazo mazuri ya 

kutengeneza pesa lakini wameshindwa kunufaika 

nayo kwa sababu ya kukosa ujuzi huu muhimu wa 

mawasiliano. Ni watu ambao hawajui kuelezea ama 

kuwasilisha kile walichonacho. 

Usiwe mmoja wao, hakikisha unajifunza na kujenga 

ujuzi huu muhimu. 

 

5. Ujuzi wa kuzungumza mbele za watu (public 
speaking skills) 

Huu ni ujuzi mwingine muhimu katika kuvutia pesa 

katika karne hii ya 21. Hauwezi kukwepa uhusiano 

uliopo kati ya ujuzi huu na mafanikio ya kifedha kwa 

sababu ili uweze kuuza utahitaji kuzungumza na watu 

ili kuwashawishi kununua kile unachokiuza lakini pia 

hauwezi kuwasiliana vizuri na watu ikiwa haujui 

namna bora ya kuzungumza mbele za watu. 

Kwa sababu ya ujuzi huu wanasiasa wanatengeza pesa 

kwa kuuza sera kwa wafuasi wao, walimu na 

wakufunzi wanauza huduma yao kwa wanafunzi 

wao. Vivyohivyo kwa washereheshaji, wachekeshaji, 

waigizaji na waongozaji wa mijadala na midahalo 

mbalimbali (moderators). 

Tafiti mbalimbali zinaonesha kuwa ukiondoa hofu ya 

kifo, kuzungumza mbele za watu ni kitu cha pili 

kinachoogopwa zaidi na mwanadamu. Tafsiri yake ni 

kwamba ikiwa utaweza kujifunza ujuzi huu kwa 

ufasaha na ukaishinda hofu hiyo basi utainuka na 

kuwa kati ya wachache wanaotengeneza pesa kupitia 

ujuzi huu. 

Ili kuwa mzungumzaji mzuri unayeweza kuvutia pesa 

zingatia mambo yafuatayo:- 

i. Jiamini 

Mzungumzaji anayejiamini anatazamwa kama mtu 

mwenye maarifa, uelewa, kuaminika na kupendwa 

kuliko mzungumzaji asiye jiamini. 

ii. Kuwa na shauku 

Ili uweze kuzungumza vizuri mbele za watu lazima 

uwe na shauku na kile unachokizungumzia. Bila kuwa 

na shauku mazungumzo yako hayatakuwa na maana. 

iii. Kuwa wewe 

Unapokuwa mbele za watu, simama kama wewe 

usijaribu kuiga na kuwa kama mtu mwingine. Vaa 

uhalisia wako hasa kwenye sauti, zungumza kwa sauti 

yako halisi na siyo ya kuigiza. 

iv. Jiunganishe na hadhira yako (connect to your 

audience) 

Wafanye watu unaozungumza nao wajione ni sehemu 

ya mazungumzo yako. Unaweza kufanya hivyo kwa 

kutumia hadithi fikirishi ambazo zitawafanya wafikiri 

kwa kina na kujenga picha ndani yao. Lakini pia 

unaweza kuwauliza maswali ambayo yatawavuta 

karibu na wewe na kuwa sehemu ya mazungumzo 

yako. 

v. Fanya mazoezi 

Kabla haujaenda kuzungumza mbele za watu 

hakikisha umefanya mazoezi ya kutosha juu ya kile 

unachokwenda kukizungumzia. Kwa kadri 

unavyofanya mazoezi ndivyo unatengeneza urahisi 

wa kuwasilisha mada yako husika. 

 

6. Ujuzi wa kidijitali (digital skills) 

Ukiitaja karne ya 21 hauwezi kuacha kutaja mapinduzi 

ya kidigitali ambayo yamekuwa nguzo muhimu 

kwenye shughuli mbalimbali za maendeleo kama vile 

biashara. 

Mapinduzi haya yanachagizwa na maendeleo ya 

teknolojia ikiwemo teknolojia ya mitandao ya kijamii 

ambayo imekuwa nyanja muhimu kwenye maendeleo 

ya biashara, mawasiliano. Sehemu kubwa ya watu 

wanamiliki simu za kisasa ama simu janja 

(smartphone) ambazo ndizo zina mfumo wa kutumia 

mitandao ya kijamii. 

Sasa ili uweze kuvutia pesa kwenye karne hii ya 21 

huu ni moja ya ujuzi muhimu unaopaswa kuwa nao. 

Lazima uhakikishe unajua kutumia nyanja mbalimbali 

za kidigitali ikiwemo mitandao ya kijamii. 

Hakikisha unajua kutumia mitandao ya kijamii 

kibiashara, hakikisha unajua namna ya kujitangaza na 

kufanya biashara kidijitali (digital marketing) usiwe 

mtu wa kununua bando kila siku kwenda kuangalia 

kurasa za udaku na kuwaingizia wengine pesa huku 

wewe ukibaki masikini. Mitandao ya kijamii kwenye 

dunia ya leo inazalisha mamilionea hakikisha 

unakuwa miongoni mwao. 

Leo sehemu kubwa ya biashara zinaendeshwa kupitia 

mitandao ya kijamii, kuna watu kila siku wanauza na 

kununua kupitia mitandao ya kijamii. Tafsiri yake ni 

kwamba usipojua namna ya kutumia nyanja hizi za 

kidigitali utaachwa na dunia, matokeo yake utapoteza 

pesa nyingi sana. 

7. Ujuzi wa kujenga mtandao (networking 
skills) 

Tunaishi katika dunia ambayo kujua kitu pekee 

hakutoshi kukufanya ukafanikiwa bali kuwa na mtu 

anayejua kuwa unajua hicho unachokijua ni muhimu 

sana. Ujuzi wa kujenga mtandao sahihi wa watu ni 

moja ya ujuzi muhimu katika kuvutia pesa kwenye 

karne hii ya 21. 

Hii inatokana na ukweli kwamba fursa za pesa zipo 

kwenye mikono ya watu na ili kuzipata lazima uwe na 

watu wanaoujua kwa ufasaha uwezo wako katika kile 

unachokifanya ili waweze kukuunganisha nazo. 

Sasa hauwezi kuwa na hao watu ikiwa haujui namna 

ya kuwatengeneza. Katika kitabu changu cha 

FUNGUA UWEZO WAKO nimeelezea jinsi ya 

kujenga mtandao sahihi wa watu, unaweza kukipata 

ukajifunza zaidi kuhusu ujuzi huu muhimu kabisa 

katika kuvutia pesa kwenye dunia ya sasa. 

Kumbuka; mtandao wako ndio utajiri wako (your network 

is your net worth) 

Ujuzi ni pesa, ujuzi ni utajiri hasa kwa dunia ya leo, 

hakikisha unautthamini ujuzi wako ili uweze kukulipa. 

TAFAKARI 

1. Katika aina saba (7) za ujuzi, ni aina gani ya 

ujuzi ambayo umejiwekeza kwake na umekuwa 

ukiitumia kuvutia pesa kwenye eneo lako? 

2. Ni aina gani ya ujuzi kati ya ulizojifunza hapa 

ambayo haukuijua na imekuwa ikikukosesha 

pesa nyingi kwenye eneo lako? 

SURA YA SABA 

 

Mitaji Muhimu Katika Kuvutia 
Pesa 

 

Katika mafanikio ya kitu chochote kile mtaji ama 

kianzio ni kitu muhimu sana. Huu ni kama msingi wa 

kile unachotaka kukifanya na endapo msingi ukiwa 

mbovu ni dhahiri kwamba hata kile kitakachofanywa 

hakitakuwa imara. 

Hata hivyo suala kubwa kwa watu wengi katika 

kuvutia pesa limekuwa siyo mtaji tu bali ni aina gani 

ya mtaji unaohitajika kulingana na vitu 

wanavyovifanya ama wanavyotaka kuvifanya. Hapa 

nakupa aina sita (6) za mitaji muhimu 

zitakazokusaidia katika kuvutia pesa:- 

1. Maarifa 

“Watu wangu wanaangamizwa kwa kukosa maarifa; kwa 

kuwa umeyakataa maarifa, mimi nami nitakukataa wewe, 

usiwe kuhani kwangu….” Hosea 4:6 

Siku moja niliulizwa kati ya maarifa ya fedha na fedha 

ni kipi kinapaswa kuanza kwa mtu ili aweze 

kufanikiwa kifedha. Na jibu langu lilikuwa ni maarifa 

ya fedha ndiyo yanapaswa kuanza. 

Pata picha ikiwa utapata pesa na hauna ufahamu wa 

namna gani unapaswa kuzitumia? Ninaamini pesa 

hizo hazitadumu mikononi mwako. Kuna watu wengi 

wanapata pesa nyingi kila siku lakini kwa sababu ya 

kukosa maarifa ya fedha wamebakia kuwa masikini 

kwa kuwa hawajui namna ya kuzitumia pesa zao 

vizuri. 

Wapo pia ambao wana pesa nyingi lakini hawajui 

wazifanyie nini kwa sababu ya kukosa maarifa ya 

fedha hivyo wamebaki kuwa masikini wenye pesa 

nyingi na wengine wamepoteza pesa nyingi kwa 

sababu ya kukosa maarifa ya fedha. 

Hivyo ili ufanikiwe kwenye eneo la fedha mtaji wa 

kwanza muhimu unaopaswa kuwa nao ni maarifa ya 

fedha. Hakikisha unajifunza kuhusu pesa, soma vitabu 

vya pesa kama hiki, hudhuria semina, lipia mafunzo 

mbalimbali ya fedha na biashara, jifunze kwa watu 

wengine waliofanikiwa. Kwa kufanya hivyo utajenga 

akili ya pesa na utaanza kuvutia pesa na hatimaye 

kufanikiwa kifedha. 

“Bora hekima,basi jipatie hekima; naam, kwa mapato yako 

yote jipatie ufahamu.” Mithali 4:7 

 

2. Muda 

“Kama unapenda kuishi usipoteze muda kwa sababu maana 

halisi ya maisha ipo katika namna unavyotumia muda 

wako.” 

Muda ni moja ya mtaji muhimu kwenye maisha na 

mafanikio ya mwanadamu. Hii ndio sababu 

iliyowafanya wahenga kusema muda ni mali. Ukitaka 

kufanikiwa kifedha lazima uhakikishe unaanza 

kutumia vizuri muda wako kwa kuwa ukipoteza 

muda umepoteza pesa. 

Jambo zuri kuhusu muda ni kwamba kila mtu hapa 

duniani pasipo kujali sehemu alipo amepewa muda 

sawa. Kila mtu ana masaa 24 ndani ya siku hivyo 

utofauti baina ya mtu mmoja na mwingine ni namna 

ya kuutumia huo muda. Tumia muda wako vizuri kwa 

kufanya mambo yatakayokufanya uvutie pesa nyingi 

kwako. 

3. Watu 

Kama tulivyojifunza kwenye sehemu ya kwanza 

kwamba pesa ipo kwenye mikono ya watu, hivyo 

unahitaji watu ili uweze kufanikiwa kifedha. Ukweli ni 

kwamba kila kitu unachokifanya ili upate pesa lazima 

kitahusisha watu. Inaweza kuwa kwa njia ya moja kwa 

moja ama isiyo ya moja kwa moja. 

Kiufupi ni kwamba kila mtu kwa nyakati tofauti 

anahitaji watu ili afanikiwe kwenye kile 

anachokifanya. Mkulima anahitaji watu wa kununua 

mazao yake, mwalimu anahitaji wanafunzi wa 

kuwafundisha, daktari anahitaji wagonjwa wa 

kuwatibu, mama na baba lishe wanahitaji watu wa 

kula chakula wanachopika. 

Mfano ikiwa unauza dawa za mifugo kama ng’ombe 

lazima utahitaji watu waje kununua hizo dawa na wala 

siyo ng’ombe. 

Hivyo unachopaswa kufanya ni kujenga mtandao 

sahihi wa watu, mtandao wako ni kitu kikubwa sana 

kwenye mafanikio yako ya kifedha kwa sababu una 

nguvu ya kukujenga au kukubomoa kifedha. 

Unapaswa kuzungukwa na mtandao wa watu ambao 

watakuwezesha kutengeneza fedha kupitia kile 

unachokifanya. 

Kwenye kitabu changu cha FUNGUA UWEZO 

WAKO nimeelezea jinsi ya kujenga mtandao sahihi wa 

watu. Unaweza kukipata ukajifunza zaidi. 

4. Jina (brand) 

Mtaji mwingine muhimu katika kutengeneza pesa ni 

jina. Hili siyo tu jina unaloitwa kila siku bali hili ni jina 

lililojengwa kibiashara na linalokutambulisha katika 

kile unachokifanya (kazi zako). Ukiweza kujenga jina 

lako vizuri katika kile unachokifanya basi tambua 

utaweza kuvutia pesa pasipo kujali sehemu ulipo. 

Jina lako litawavutia watu kutokana na thamani 

uliyobeba kwenye kazi zako na matokeo yake 

watalazimika kukutafuta popote ulipo na kukulipa ili 

waipate thamani hiyo. 

Jenga jina lako katika hicho unachokifanya mpaka 

ujulikane kwa kitu hicho, ifike hatua likitajwa jina la 

hicho kitu au mtu anayeweza kufanya hicho kitu basi 

jina lako liwe la kwanza kufikiriwa na kutajwa. 

Ukifanya hivyo kwa mwendelezo na uaminifu hakuna 

namna unaweza kupishana na pesa, ni lazima tu 

utaivutia. 

Kama unapenda kujifunza zaidi jinsi ya kujenga jina 

lako nakushauri utafute kitabu changu cha UJANA NI 

HAZINA kitakusaidia. 

5. Afya 

Ikiwa unataka kufanikiwa kwenye eneo lolote lile, basi 

afya yako ni moja ya msingi muhimu wa mafanikio 

hayo. Hivyo unapaswa kuitunza kwa namna yoyote 

na kuhakikisha inakuwa bora. 

Mafanikio yoyote yanahitaji mtaji afya wa namna tatu 

ambazo ni; afya ya mwili, afya ya akili, na afya ya 

kiroho. Ni lazima afya hizi zote ziende sambamba ili 

kuhakikisha unafikia mafanikio yako hasa ya kifedha. 

Afya ya akili inajengwa kwa kuambatana na watu 

sahihi na kuilisha akili yako taarifa na maarifa sahihi. 

Ni maalumu kabisa kwa ajili ya kuifanya akili ifikiri na 

kuchanganua mambo kwa ufasaha. 

Afya ya mwili inajengwa kwa kula chakula bora, 

kufanya mazoezi na kuishi mtindo mzuri wa maisha 

kwa kuzingatia ushauri wa wataalamu wa afya. ni 

maalumu kabisa kwa ajili ya kuupa mwili nguvu za 

kufanya kazi kwa ufanisi. 

Afya ya roho inajengwa kwa kuwa na uhusiano mzuri 

na Mungu wako ikiwa ni pamoja na kusoma, 

kutafakari na kuishi ndani ya maandiko matakatifu na 

kufuata maagizo yake kila wakati. Ni maalumu kabisa 

kwa ajili ya kuipa roho yako utulivu. 

Kwa kuzingatia afya hizi kutakufanya uwe na ufanisi 

kwenye majukumu yako ambayo yatakuwezesha 

kuzidi kuvutia pesa nyingi kwako. 

Ni vigumu kufanya na kutimiza majukumu yako kwa 

ufasaha na kufurahia maisha yako ikiwa utakosa moja 

kati ya afya hizi. Ukikosa afya ya mwili maana yake 

utakosa nguvu za kufanya kazi, ukikosa afya ya akili 

uwezo wako wa kufikiri na kupambanua mambo kwa 

ufasaha utakuwa chini na ukikosa afya ya kiroho 

maana yake ni kwamba uhusiano wako na Mungu 

haupo vizuri, kitu ambacho ni hatari zaidi. 

Kwa sababu Mungu ndiye muumba wako yeye ndiye 

anayejua sababu (kusudi) ya wewe kuwepo hapa 

duniani na unahitaji kuwa na uhusiano mzuri na yeye 

ili uweze kuijua sababu hiyo ambayo pia ndio imebeba 

mafanikio yako ya maisha. 

Kitu cha ajabu ni kwamba watu wengi wanawekeza 

nguvu nyingi kwenye kulinda afya zao za mwili na 

kusahau afya ya akili na roho. Kumbuka kwenye 

maisha kuna vifo vya aina tatu; moja ni kifo cha 

kimwili yaani pale ambapo roho hutengana na mwili, 

pili ni kifo cha kiroho ambapo mtu hupoteza uhusiano 

wake na Mungu wake na tatu ni kifo cha uwezo 

ambapo ingawa mtu anapumua lakini anaishi chini ya 

uwezo wake. 

Kifo cha uwezo ndicho kifo hatari zaidi, ambacho kwa 

hapa naweza kukifananisha na kukosa afya ya akili 

ambapo uwezo wako wa kufikiri unakuwa dhaifu na 

kama uwezo wako wa kufikiri ni dhaifu maana yake 

hata uwezo wako wa kiutendaji unakuwa dhaifu, kwa 

muktadha huo ni vigumu kufanikiwa. 

6. Pesa 

Pengine unaweza kushangaa ni kwanini unahitaji 

kuwa na mtaji wa pesa ili kutengeneza pesa. Majibu 

yake ni kama ifuatavyo; 

Moja unahitaji pesa ili kutengeneza pesa kwa sababu 

mwenye nacho huongezewa yaani ili uvutie pesa kuja 

kwako lazima pia uwe na pesa lakini pili ingawa 

unahitaji pesa ili kuvutia pesa lakini pesa haipaswi 

kuwa mtaji namba moja wa wewe kuanza 

kutengeneza pesa kiasi kwamba ifikie hatua ushindwe 

kufanya jambo fulani kwa kuwa hauna pesa au una 

pesa kidogo, kwa sababu kuna vitu vingi unaweza 

kuvifanya pasipo kuwa na pesa. Kwa mfano siyo 

lazima uwe na pesa ili uweze kutengeneza pesa 

kupitia ajira bali unahitaji kuwa na maarifa na ujuzi 

stahiki. 

Ni vizuri ufahamu kwamba ni muhimu kuwa na mtaji 

wa pesa ili uweze kufanikiwa kifedha lakini siyo kila 

wakati utahitaji pesa ili ufanikiwe kifedha badala yake 

itategemeana na kitu unachokifanya au unachotaka 

kukifanya. 

TAFAKARI 

1. Ni mtaji upi miongoni mwa mitaji uliojifunza 

hapa ambao umekuwa ukiutumia kuvutia pesa 

kwenye eneo lako? 

2. Unafikiri ni mtaji gani ambao kwa kuukosa 

umekufanya upoteze pesa nyingi kwenye eneo 

lako? 

3. Orodhesha hatua za makusudi utakazokwenda 

kuzichukua ili kuhakikisha unaujenga huo 

mtaji kwa uthabiti 

………………………………………………………

…………………………………… 

………………………………………………………

……………………………………………… 

SURA YA NANE 

 

Makosa Ya Kifedha 
Yanayowafanya Watu 

Washindwe Kufanikiwa 
 

Hakuna mtu anayependa umasikini, kila mtu 

anapenda kufanikiwa na kuwa tajiri hata kama 

atakuwa hajui ni kwa namna gani anaweza kufikia 

hiyo hatua. Sasa kwenye mafanikio ya kifedha 

changamoto kubwa ya watu kufanikiwa kifedha 

imekuwa siyo ugumu wa kupata pesa bali kile 

kinachofuata baada ya kupata pesa. 

Ni kwa namna gani mtu anaitumia pesa anayoipata, 

hiyo ndio imekuwa changamoto kubwa kwa watu 

wengi kufanikiwa kifedha ambayo kwa kiasi kikubwa 

imekuwa ikichangiwa na watu wengi kukosa elimu ya 

fedha. 

Ningependa nikushirikishe makosa ya kifedha 

ambayo yamewafanya watu wengi kushindwa 

kufanikiwa kifedha, haya ni makosa ambayo hata 

wewe usipoyaepuka yatakukwamisha kufikia ndoto 

yako ya kufanikiwa kifedha:- 

1. Kutumia pesa zaidi ya unavyoingiza 

Kuna watu wameingia kwenye matatizo ya kifedha 

ikiwemo madeni kwa sababu ya kutaka kufanya 

matumizi zaidi ya kile wanachoingiza. Hali hii 

inasababishwa na kiu ya kutaka kuonekana kama 

watu wa hadhi ya juu na waliofanikiwa tofauti na 

uhalisia. 

Sasa ukiona kiwango chako cha matumizi ni kikubwa 

kuliko kiwango cha pesa unachoingiza basi ujue 

ufahamu wako wa kifedha upo chini na una safari 

ndefu ya kufikia mafanikio yako ya kifedha. 

Mara zote jitahidi matumizi yako yawe chini ya kipato 

kama tulivyojifunza kwenye kanuni ya Parkison. 

2. Kununua vitu visivyo na ulazima 

Kila mara tunajaribiwa kutumia pesa kununua vitu 

mbalimbali ambavyo mara nyingi siyo vyote 

tunakuwa na uhitaji navyo. Matokeo yake tumejikuta 

tukipoteza pesa nyingi ambazo tungeweza kuzitumia 

kwenye mambo mengine ya kimaendeleo. 

Ili kuepukana na kosa hili, hakikisha unapima uhitaji 

wako kwenye kila kitu kabla haujakinunua. Kila mara 

jiulize kama kuna ulazima wa kuwa na hicho kitu ama 

ulazima wa kuwa na kitu cha bei kubwa ikiwa kipato 

chako hakikidhi bei hiyo. 

Unaweza kutumia kanuni ya siku saba kama 

tulivyojifunza kwenye sehemu ya kwanza ya kitabu 

hiki ili kuweza kuepukana na kosa hili. 

3. Kutumia pesa bila bajeti 

Msingi mkuu wa mafanikio ya kifedha ni kuwa na 

bajeti. Bajeti ni kama dira kwenye matumizi ya fedha, 

inakuongoza na kukwambia ni wapi pesa zako ziende 

na kwanini. 

Hivyo ikiwa unaishi na kutumia pesa zako pasipo 

kuwa na bajeti inayokuongoza hiyo ni ishara kwamba 

ufahamu wako wa kifedha upo chini sana na safari 

yako ya mafanikio kwenye eneo la fedha ni ndefu sana. 

Matokeo ya kuishi bila bajeti ni kwamba kila mara 

unapopata pesa zako utazitumia pasipo mpangilio na 

utashindwa kujua ni wapi pesa zako zinakwenda kwa 

sababu hakuna dira yoyote inayokuongoza ni wapi 

upeleke pesa zako. 

Je, una bajeti inayokuongoza kwenye matumizi ya pesa 

zako? 

4. Kukopa ili kulipa madeni na kununua vitu 
vinavyoendelea kukuchukulia pesa 

Hili ni moja kati ya makosa makubwa ya kifedha 

yanayofanywa na watu wengi. Ni rahisi sana kukuta 

mtu anakopa kutoka kwa mtu mmoja na kwenda 

kulipa deni kwa mtu mwingine. Kufanya hivyo ni 

sawa na kuhamisha pesa kutoka kwenye mfuko wa 

kulia na kuiweka mfuko wa kushoto, haiwezi 

kuongezeka hata kidogo. 

Pia watu wengine hukopa pesa na kununua vitu 

ambavyo huendelea kuwachukulia pesa kutoka 

mifukoni mwao. Kwa mfano unakopa pesa na kwenda 

kununua gari binafsi la kutembelea ambalo siyo la 

kibiashara. Matokeo yake linaendelea kukuchukulia 

pesa kupitia gharama za mafuta, ukarabati, maegesho 

n.k. 

NB: Kukopa siyo kosa ila kosa ni namna unavyotumia 

kile ulichokikopa. Je, unakopa kwa ajili ya kufanyia 

nini? Hapo baadae tutajifunza mambo muhimu ya 

kuzingatia kabla ya kukopa. 

5. Kutegemea chanzo kimoja cha kipato 

Ni hatari sana kuishi kwa kutegemea chanzo kimoja 

cha kipato huku ukitarajia kupata maendeleo na 

kufanikiwa kifedha. Mara zote jitahidi kwa kadri 

uwezavyo kuongeza vyanzo vyako vya kipato. 

Kuwa na chanzo zaidi ya kimoja ni dalili nzuri ya 

kuyaelekea mafanikio ya kifedha kwani pale chanzo 

kimoja kinapokwama kingine kinaendelea 

kukuingizia pesa hivyo siyo rahisi kuingia kwenye 

matatizo ya kifedha. 

Bila kujali leo uko katika hali gani ya kifedha hakikisha 

unajiwekea zaidi ya chanzo kimoja cha kifedha. 

6. Kuweka akiba kinachobaki baada ya 
matumizi 

Miongoni mwa utofauti mkubwa uliopo baina ya 

matajiri na watu wa kipato cha chini ni namna ya 

kuweka akiba. Matajiri wakipata pesa jambo la 

kwanza huwa wanaweka akiba na kile kiasi 

kinachobaki ndicho hukitumia kwa ajili ya mambo 

mengine lakini watu wa kipato cha chini wakipata 

pesa jambo la kwanza wanatumia na kama ikibaki 

ndipo wanaweka akiba lakini siku zote pesa ilivyo ya 

ajabu huwa haibaki. 

Ni vigumu kufanikiwa kifedha ikiwa kinachoanza 

kwako baada ya kupata pesa ni matumizi kabla ya 

kuweka akiba. Unapaswa utambue kwamba siku zote 

pesa huwa ni tamu ukishaipata. Hali hii inatengeneza 

ugumu wa kuweka akiba baada ya kufanya matumizi. 

Hivyo basi jitahidi kila mara unapopata pesa uweke 

akiba kwanza kisha kile kinachobaki ndicho kiende 

kwenye matumizi mbalimbali ya kila siku. 

7. Kutumia pesa ambayo haujaishika mikononi 
mwako 

Hii hutokea pale ambapo mtu anafanya matumizi kwa 

kutumia pesa ambayo ameahidiwa atapewa au 

anatarajia kuipata kutoka kwenye chanzo fulani lakini 

hana uhakika nayo na hajaishika mikononi mwake. 

Hivyo anaweza kufanya matumizi kama vile kukopa 

vitu dukani kwa matarajio ya kutumia hiyo pesa ili 

kulipa hilo deni. Ni hatari sana kutumia pesa ambayo 

haujaishika mkononi mwako. 

Pasipo kujali chanzo unachokitarajia kukupa hiyo pesa 

ni cha uhakika kiasi gani usijaribu kufanya matumizi 

kwa kutegemea hela ya ahadi, mambo hubadilika na 

watu pia hubadilika. 

8. Kutunza pesa sehemu isipozaa/isipoongezeka 

Hili ni kosa lingine ambalo hufanywa na watu wengi 

kwenye eneo la fedha. Unapaswa kufahamu kwamba 

akili ya pesa ni pamoja na kujua kwamba pesa yako 

inapaswa kuzaa na ili izae lazima iwekwe sehemu 

ambayo inaweza kuifanya izae, hivyo basi epuka 

kutunza pesa zako kwenye maeneo ambayo haizai na 

kuongezeka. 

Eneo kama vile vibubu hutumiwa na watu wengi 

kutunza pesa zao lakini mwisho wa siku pesa hizo 

huwa haziongezeki badala yake mtu huchukua 

kiwango kilekile alichokiweka, faida pekee ya njia hii 

ya kibubu ni kujenga nidhamu ya kuweka akiba lakini 

ili ufanikiwe kifedha lazima uhakikishe unaiweka pesa 

yako kwenye eneo ambalo itaweza kuzaa na 

kuongezeka zaidi. 

Unaweza kuchagua moja ya eneo la uwekezaji kati ya 

yale uliyojifunza kwenye sura ya tano ya kitabu hiki ili 

uwekeze pesa zako huko ziweze kuzaa. 

TAFAKARI 

1. Ni makosa gani ya kifedha kati ya haya 

uliojifunza hapa ambayo umekuwa ukiyafanya 

na yamekupotezea pesa nyingi? 

2. Ni mambo gani kwenye eneo lako ambayo 

yamekuwa yakikupelekea kufanya hayo 

makosa ya kifedha? 

3. Orodhesha hatua utakazokwenda kuzichukua 

ili kuhakikisha unaondokana na hayo makosa 

………………………………………………………………

…………………………… 

………………………………………………………………

……………………………………… 

………………………………………………………………

……………………………………… 

………………………………………………………………

……………………………………… 

SEHEMU YA TISA 

 

 Mbinu Za Kuweka Akiba 
Endelevu Na Kudhibiti 

Matumizi 
 

Dave Ramsey mwandishi wa vitabu vya fedha aliwahi 

kusema “Asilimia 80% ya tabia zetu huathiri kufanikiwa 

au kutofanikiwa kwenye eneo la fedha na asilimia 20% tu 

huchangiwa na maarifa, ujuzi na uzoefu kuhusu fedha” 

Ukweli ni kwamba fedha ni hitaji la kila mtu ndio 

maana kila wakati watu wanapambana ili kupata 

fedha kwa ajili ya kuendesha maisha yao ya kila siku.  

Sasa changamoto kubwa zaidi kwa watu wengi 

kwenye eneo la fedha siyo kutafuta pesa bali ni 

kuweza kuzalisha na kutunza pesa. Na ukubwa wa 

changamoto hii unachangiwa na tabia za kila mtu juu 

ya pesa. 

Kama tulivyoona hapo awali, moja ya utofauti 

mkubwa uliopo baina ya wanaofanikiwa kifedha na 

watu wa kipato cha chini ni namna ya kuweka akiba. 

Wanaofanikiwa kifedha jambo la kwanza huwa 

wanaweka akiba na kile kiasi kinachobaki ndicho 

hukitumia kwa ajili ya mambo mengine lakini watu wa 

kipato cha chini wakipata pesa jambo la kwanza 

wanatumia na kama ikibaki ndipo wanaweka akiba 

lakini siku zote pesa ilivyo ya ajabu huwa haibaki. 

Ni vigumu kufanikiwa kifedha ikiwa kinachoanza 

kwako baada ya kupata pesa ni matumizi kabla ya 

kuweka akiba. 

Misingi Ya Kuweka Akiba 

1. Usiweke akiba kinachobaki baada ya matumizi, 

tumia kinachobaki baada ya kuweka akiba. 

2. Akiba ndilo linapaswa kuwa jambo la kwanza 

mara tu unapopata pesa. 

3. Kuweka akiba siyo matokeo ya kuwa na pesa 

nyingi, ni matokeo ya tabia na tabia hujengwa. 

4. Akiba ni mbegu, siyo pesa ya dharura 

5. Kama hauwezi kuweka akiba kutoka kwenye 

pesa kidogo unazozipata, hauwezi kuweka 

akiba hata ukiwa na pesa nyingi. 

Mbinu Za Kuweka Akiba Endelevu 

1. Jilipe Mwenyewe Kwanza. 

Hakikisha unapopata pesa unakuwa na kiwango 

maalumu cha pesa unachotenga kama akiba kabla ya 

kufanya matumizi mengine yoyote yale. Hapa 

unaweza kutenga kiwango chochote kulingana na 

kipato chako. 

Jambo muhimu la kuzingatia hapa ni uwezo wako wa 

kutenga hicho kiwango kwa mwendelezo na matokeo 

ya kufanya hivyo baada ya muda fulani. 

Kamwe usiseme “nikimaliza matumizi ndipo nitaweka 

akiba.” Mara zote matumizi yakitangulia kabla ya 

akiba, pesa huwa haibaki, badala yake weka akiba 

kwanza kisha tumia kinachobaki. 

2. Tafuta Sababu Inayokusukuma Kuweka Akiba. 

Ili uweze kujenga tabia ya kuweka akiba kwa 

mwendelezo lazima uwe na kitu kitakachokusukuma 

kufanya hivyo. Sababu inaweza kuwa ni sehemu ya 

malengo yako ama vinginevyo. Miongoni mwa sababu 

hizo zinaweza kuwa ni;- 

• Kutaka Kufikia Uhuru wa Kifedha 

• Kutaka Kuwa na Maisha Mazuri. 

• Sitaki Kuingia Kwenye Madeni/Nataka Kuepukana na 

Madeni. 

• Nataka Kupata Pesa ya Kufanya Uwekezaji. 

NB: Sababu hiyo inapaswa kutokana na kitu ambacho 

unakipenda, unakithamini na kukipa kipaumbele 

kwenye maisha yako. Hiki ni kitu ambacho kinaweza 

kuyafanya maisha yako yabadilike kutoka sehemu 

moja ya chini kwenda ya sehemu moja ya juu. 

3. Panga bajeti. 

“Usiniambie kitu ambacho unakithamini, wewe nionyeshe 

bajeti yako nami nitakuambia kitu ambacho unakithamini 

kwenye maisha yako” Joe BidenBajeti ni kama dira au 

ramani ya pesa zako. Inakwambia/inakuonesha ni 

wapi unatoa pesa zako, wapi unatumia, wapi 

unawekeza na kwanini. Bajeti itakujengea mipaka ya 

matumizi ya pesa zako, utajua ni wapi utumie pesa 

zako na wapi usizitumie na kwanini. 

Hivyo usiwe mtu wa kutumia pesa pasipo mpangilio. 

Hakikisha kila pesa inayotoka kwenye mkono wako ni 

sehemu ya bajeti yako. 

Unaweza kutumia kanuni ya 50/30/20 kupanga bajeti 

yako, ambapo unagawa kipato chako kwenye 

makundi matatu kama tulivyojifunza kwenye 

sehemuu ya kwanza. 

4. Tafuta mtu wa kukuwajibisha (accountability 

partner) 

Ambaye utakuwa unawajibika kwake kwa kumpa 

taarifa za maendeleo yako ya kifedha ikiwemo suala 

la kuweka AKIBA. 

Mtu huyo anaweza mzazi, mke/mume, ndugu yeyote 

ama rafiki yako. Jambo la muhimu ni kwamba, awe 

mtu ambaye mnaheshimiana na kuaminiana. Ukiwa 

na huyu mtu basi atakuongoza vizuri na atakusimamia 

na atakuwezesha kufika mbali kwenye eneo la kuweka 

akiba. 

5. Panga malengo yenye sababu. 

Lazima uwe na malengo ya kifedha 

yatakayokuongoza katika kutafuta, kutumia, na 

kuzalisha fedha. Malengo yenye sababu inayokupa 

msukumo wa kuweka akiba. Mfano; usiseme, “nataka 

kuweka akiba” sema, “nataka kuweka akiba ya milioni 5 kwa 

miezi 12 kwa ajili ya mtaji wa biashara.” 

Lengo likiwa wazi, ubongo wako unalichukulia kama 

kipaumbele. 

Malengo yako ya kifedha ndiyo yatakujengea 

nidhamu ya fedha kwa sababu utalazimika kutumia 

vizuri pesa zako ili uweze kuyatimiza. Ukijua una 

lengo fulani unapaswa kulitimiza lazima utajenga 

nidhamu ya fedha zako ikiwa ni pamoja na kuweka 

akiba ili upate fedha za kukusaidia kulitimiza. 

Pia malengo yako ya kifedha yatakujengea mipaka 

hasa kwenye suala zima la matumizi. Malengo 

yatakusaidia kuepuka matumizi ya fedha yasiyokuwa 

na tija. 

Hii itakusaidia kupata pesa za ziada na kuweka akiba. 

Je, una malengo kwenye eneo la fedha? 

6. Jenga mfumo wa uwajibikaji 

Hapa jiunge na vikundi au taasisi mbalimbali za 

kuweka akiba. Mfano VICOBA, SACCOS, saving 

challenge ya muda fulani. Mifumo ya namna hii 

itakusaidia kuongeza uwajibikaji eneo la fedha ikiwa ni 

pamoja na kuweka akiba. 

7. Ifanye iwe ya moja kwa moja (automatic saving) 

Kama unatumia akaunti ya benki, miamala ya simu au 

mifuko ya uwekezaji, weka mfumo wa kuhamisha 

fedha moja kwa moja kwenda kwenye akiba kabla 

haijakufikia. Ukiondoa hali ya kufanya maamuzi ukiwa 

na pesa mkononi tabia inajengeka haraka. 

8. Tenganisha akaunti ya akiba, matumizi na 

dharura 

Usiweke akiba sehemu ileile ilipo pesa unayotumia kila 

siku au pesa ya dharura. Hakikisha akiba inakuwa na 

akaunti yake maalumu ambayo ni ngumu kwako 

kuifikia na kutoa pesa. Akiba ikikaa mbali kidogo 

inazuia majaribu ya kuitumia. 

Kumbuka; “akiba ni mbegu na siyo pesa ya dharura.” (rudia 

kusoma) 

9. Anza na kidogo ila usikate tamaa 

Ili kujenga tabia ya kuweka akiba kwa mwendelezo ni 

lazima uwe tayari kuanza na akiba ndogo, hata kama ni 

5,000/= kwa wiki, anza. Tabia yenye mwendelezo ni 

muhimu kuliko kiasi, kiasi kinaweza kuongezeka 

baadaye. 

Usisahau, “akiba siyo suala la pesa nyingi, ni suala la tabia, 

nidhamu na mwendelezo.”  

10. Fuatilia maendeleo yako kila mwezi 

Andika nimeweka kiasi gani mwezi huu? Nimekosea 

wapi? Ninaweza kuongeza kiasi gani mwezi ujao? 

Ukiona maendeleo unapata motisha ya kuendelea 

mbele. 

Mbinu Za Kudhibiti Matumizi Yako. 
 

Moja ya eneo ambalo huwa linachukua fedha za watu 

wengi ni eneo hili la matumizi. Karibu 80% ya fedha za 

watu wengi huishia kwenye matumizi, ni 20% tu 

huwekwa akiba na kuwekezwa. Na kuna watu 

wengine pesa zote wanazozipata huishia kufanyia 

matumizi pasipo kuweka akiba wala kuwekeza. 

Hivyo usipokuwa na mkakati maalumu wa kudhibiti 

pesa zako kwenye eneo hili, basi utajikuta unageuka 

mtumwa wa pesa kwa sababu utakuwa unatumia pesa 

zote unazozipata kisha unarudi tena kutafuta. Na 

hicho kitakuwa kiashiria cha ukosefu wa akili ya pesa. 

Hatari yake ni kwamba hautaweza kufikia hatua ya 

UHURU WA KIFEDHA. 

Mbinu Za Kudhibiti Matumizi Yako 

1. Kupanga na kutumia pesa zako kwa bajeti. 

Hii ni njia nzuri na ya msingi katika kudhibiti 

matumizi ya fedha. Panga na usimamie bajeti yako, 

kuhakikisha kila pesa unayoipata inatumika kulingana 

na mwongozo wa bajeti yako. Rejea kanuni ya bajeti 

uliyojifunza kwenye KANUNI ZA MSINGI ZA 

FEDHA. 

2. Panga malengo ya kifedha na uishi ndani ya 

malengo yako. 

Kama tulivyojifunza kwenye sehemu ya nne. Malengo 

yatakuepusha kutumia pesa vibaya kwa kuwa 

yatakujengea mipaka na nidhamu kwenye fedha zako. 

Kwahiyo ukiwa na malingo thabiti utaepukana na 

matumizi mabaya badala yake utajikita katika 

matumizi muhimu pekee. 

3. Epuka kununua vitu visivyo na ulazima kwako. 

Hapa tumia “Delay rule” au kanuni ya siku 7 

Kanuni hizi zinakutaka kabla ya kununua kitu ujipe 

walau saa 24-72 au siku 7 ili kupima uhitaji/ulazima 

wa hicho kitu. Ukiona kuna mambo yameshindwa 

kwenda kwa sababu ya kukosekana kwa hicho kitu 

basi ujue kina umuhimu na unapaswa kukinunua. 

Lakini kama ukiona mambo yanakwenda bila shida 

yoyote basi ujue hakuna ulazima wa kununua hicho 

kitu hivyo unapaswa kuachana nacho. 

Kanuni hizi ni mahsusi kwa wewe mwenye tabia ya 

kununua vitu bila mpangilio maalumu, yaani kama 

unanunua chochote unachokutana nacho, kwa 

kutumia kanuni hizi utaokoa pesa zako nyingi ambazo 

huwa zinapotea kwa sababu ya kufanya matumizi 

kiholela. 

4. Epuka kutembea na pesa nyingi ambazo hauna 

uhitaji nazo 

Hii itakusaidia kuepukana na vishawishi vya kutaka 

kununua kila kitu unachokutana nacho njiani. 

5. Epuka kutumia pesa ambayo hauna mkononi 

mwako (mfano AHADI) 

Usifanye matumizi kwa pesa ambayo haujaipata 

mfano ahadi maana inaweza isitimie. Ni vizuri 

kusubiri mpaka uipate ndipo ufanye matumizi ili 

kuepuka changamoto za kifedha’ 

6. Epuka kutunza pesa sehemu ambayo ni rahisi kwa 

wewe kuifikia.  

Mfano kwenye simu, nyumbani n.k. Pia ikiwezekana 

usiunganishe sehemu yako ya kutunzia pesa (hasa 

akiba) na mifumo rahisi ya kutolea pesa. Mfano benki 

na simu kupitia simu banking. 

NB: Ukiweza kudhibiti matumizi yako utakuwa 

umeweza kupiga hatua moja mbele kuelekea kwenye 

mafanikio yako ya kifedha na hatimaye kufikia uhuru 

wa kifedha. 

SEHEMU YA KUMI 

 

Mbinu Za Kukabiliana Na 
Madeni 

 

Miongoni mwa sababu kubwa kwanini watu wengi 

wanashindwa kufanikiwa kifedha ni kukabiliwa na 

mzigo mkubwa wa madeni yasiyoweza kulipika kwa 

urahisi. Kuna watu ambao kila pesa wanayoipata 

inaishia kwenye ulipaji wa madeni, inafikia wakati 

wanaona hamna faida ya wao kufanya kazi na kupata 

pesa kwa kuwa hakuna maendeleo yoyote 

wanayafanya. 

Lakini haya yote huanzia kwenye mchakato wa 

uchukuaji wa mikopo. Hii ni sawa na ujenzi wa 

nyumba ambapo ukikosea kwenye kujenga msingi wa 

nyumba basi unakuwa umeharibu nyumba nzima 

kwakuwa nyumba haiwezi kuwa imara kama msingi 

hauko imara. 

Mchakato wa kuchukua mkopo ndio unaonesha ikiwa 

mkopo huo ni mzuri na utaweza kulipika ama 

vinginevyo. Mchakato huu unahusisha mambo kama 

vile sababu/malengo ya kukopa, kiwango cha kukopa, 

riba ya mkopo na mengine kama hayo. 

Hapa ndipo watu wengi hukosea na kujikuta 

wanaingia kwenye mzigo wa madeni yasiyolipika na 

hata kufikia hatua ya kufilisiwa. Kwenye sehemu hii 

tutaangalia mambo muhimu ya kuzingatia kabla ya 

kukopa ikiwa ni njia bora ya kukabiliana na madeni 

sugu. 

 

Mambo Ya Kuzingatia Kabla Ya Kukopa 

i. Sababu au malengo ya kukopa 

Kabla ya kukopa ni lazima ujue unakopa kwa sababu 

au lengo gani. Je, unakopa kwa ajili ya shughuli za 

uzalishaji au ni kwa ajili ya anasa/starehe? Je, unakopa 

kwa matumizi ya lazima au matumizi yasiyo ya 

lazima? 

Ukikopa kwa ajili ya kwenda kuzalisha zaidi maana 

yake ni kwamba kile utakachozalisha ndicho 

kitatumika kulipia huo mkopo. Lakini kama ni kwa 

ajili ya anasa/starehe tegemea kuingia kwenye 

matatizo kwani utalazimika kutafuta pesa nyingine 

kwa ajili ya kulipa deni, hapa kuna watu hujikuta 

wanakopa kwa ajili ya kwenda kulipa deni sehemu 

nyingine matokeo yake hujikuta wanatengeneza 

mnyororo wa madeni. 

Ukiona unakopa kwa ajili ya anasa, chakula, kujenga 

nyumba ya kuishi mwenyewe, gari yaw ewe 

kutembelea na mambo mengine kama hayo ujue una 

changamoto ya akili ya pesa na utegemee kuishi 

kwenye matatizo ya kifedha kama madeni sugu 

maisha yako yote. Unachopaswa kutambua ni 

kwamba pesa ya mkopo inapaswa kuzaa na kujilipa 

yenyewe. 

Je, wewe unakopa kwa sababu gani? 

ii. Uwezo wa kulipa 

Ni vizuri ukafahamu kama una uwezo wa kulipa 

mkopo kabla ya kukopa. Je, una chanzo thabiti cha 

mapato cha kukuwezesha kulipa huo mkopo? Je, 

ulipaji wa huo mkopo hautaathiri hali yako ya maisha 

kiasi cha kushindwa kufanya mambo mengine ya 

msingi? 

Jaribu kutafakari jinsi madeni yako yaliyopita 

yalivyoathiri uwezo wako wa kulipa kisha angalia 

kama kuna utofauti wowote kutoka wakati huo mpaka 

sasa unapotaka kukopa tena. 

Usikope ikiwa hauna uhakika na uwezo wako wa 

kulipa huo mkopo. 

iii. Gharama ya mkopo 

Tambua gharama zitokanazo na huo mkopo na 

ujipime kama unaweza kuzimudu. Gharama kama vile 

riba ya mkopo na ada nyingine zinazoambatana na 

huo mkopo. Pia unaweza kulinganisha taasisi moja na 

nyingine ili kuona ni wapi pana unafuu ndipo ufanye 

maamuzi. 

Wapo watu walioingia kwenye madeni sugu kwa 

sababu walikopa pasipo kujua hata riba ya mkopo 

husika wao walichotaka ni kupata pesa tu, na wewe 

usifanye hilo kosa. 

iv. Muda wa kulipa mkopo 

Je, mkopo ni wa muda mrefu ama muda mfupi? Mara 

zote mkopo wa muda mrefu huwa na riba kubwa kwa 

kuwa utakaa na pesa kwa kipindi kirefu, tofauti na 

mkopo wa muda mfupi. 

Hivyo unaweza kufanya uchanganuzi kisha ukajipima 

na kufanya maamuzi. 

v. Dhamana ya mkopo 

Kabla ya kukopa lazima ujue ikiwa mkopo huo 

unahitaji dhamana au ni bila dhamana. Kama ni 

mkopo wa dhamana, je ni dhamana gani na itaathiri 

vipi maisha yako ya sasa mpaka kumaliza mkopo 

wako? 

vi. Masharti ya mkopo 

Hakikisha unasoma kwa umakini na kuelewa masharti 

yote ya mkopo kabla ya kusaini mkataba. Watu wengi 

huwa wanaharakisha kusaini mikataba bila kusoma 

masharti kwa lengo la kutaka kupata pesa kwa haraka, 

matokeo yake huingia kwenye matatizo ambayo 

wangeweza kuyaepuka kama wangesoma mkataba 

vizuri. 

Ni bora uchelewe kupata pesa ili uelewe vizuri 

mkataba kuliko kuharakisha na baadaye ukaingia 

kwenye matatizo. Ikiwezekana tafuta wataalamu wa 

sheria wakupe mwongozo kwenye kupitia baadhi ya 

vifungu vya mkataba. 

Katika kufanya kazi kwenye taasisi za kifedha niliwahi 

kukutana na kesi ya mama mmoja aliyekopa na 

kusaini mkataba wa miaka miwili ya mkopo huku 

yeye akijua ni mkopo ni wa mwaka mmoja, mwisho 

alijikuta analipa riba kubwa tofauti na matarajio yake, 

yote kwasababu alisaini bila kusoma vizuri mkataba 

vii. Madhara ya kushindwa kulipa 

Ni lazima ufahamu ni madhara gani utakumbana nayo 

iwapo utashindwa kulipa mkopo kisha ujipime kama 

utaweza kukabiliana nayo. 

Je, utapoteza mali zako kama vile nyumba, gari au 

ardhi? Je, utaharibu historia yako ya mikopo (credit 

score)? Yote haya unaweza kuyafahamu kupitia 

masharti yaliyopo kwenye mkataba wa mkopo. 

viii. Mikakati ya dharura 

Je, una mpango wowote wa dharura ikiwa utapata 

changamoto ambazo zitakufanya ushindwe kulipa 

mkopo? Unapaswa kuwa na mpango maalumu wa 

kukuwezesha kue ndelea kulipa mkopo. Unaweza 

kuwa na akiba maalumu ya mkopo au chanzo mbadala 

cha pesa kwa ajili ya kulipia mkopo. 

Mkopo unaweza kuwa msaada au ukawa balaa kwako 

kutokana na namna unavyouchukua na 

unavyokwenda kuutumia. Ni vizuri kufanya tathimini 

ya kina kabla ya kukopa ili kuepukana na matatizo ya 

kifedha. Watu wote wenye akili ya pesa huwa 

wanalifahamu hili na mara zote hufanya tathimini 

kabla ya kufanya maamuzi ya kukopa. 

NB: Kukopa siyo dhambi, ila unakopa kwa sababu 

gani?  

Mbinu Za Kutoka Kwenye Madeni 

Deni linapochukua muda mrefu bila kupungua, 

linaanza kuathiri amani ya moyo, mahusiano, na hata 

kujiamini. Watu wengi hukata tamaa wakiamini 

hawawezi kutoka. Lakini ukweli ni huu, unaweza 

kutoka ila lazima ubadilishe mfumo wako wa kifedha. 

Hizi ni mbinu za vitendo zitakazokusaidia kujinasua 

na madeni sugu: 

i. Badili mtazamo wako 

Ushindi wa jambo lolote lile huanzia akilini mwa mtu. 

Hii ni kwasababu hauwezi kuwa zaidi ya vile 

unavyojiona. Unavyojiona ndivyo utakavyokuwa. 

Hivyo ili utoke kwenye madeni lazima uanze 

kubadilisha mtazamo wako juu ya madeni uliyonayo. 

Uanze kufikiri na kuona uwezekano wa kutoka 

kwenye madeni. 

Kama utaanza kuona uwezekano wa kutoka kwenye 

madeni kuanzia akilini mwako maana yake ni 

kwamba utaanza kupanga mikakati ya namna ya 

kutoka, utaruhusu akili yako ianze kutafuta suluhisho 

la namna ya kuondokana na madeni yako. 

“Aonavyo mtu nafsini mwake ndivyo alivyo” Mithali 23:7  

Badili mtazamo wako, uondokane na madeni. 

ii. Orodhesha madeni yako yote 

Namna nzuri ya kukabiliana na adui yak oni 

kumfahamu vizuri. Hivyo hata madeni yako ili 

uyakabili vizuri lazima uyafahamu vizuri. Orodhesha 

madeni yako yote kuanzia kiasi cha deni, mtu/taasisi 

inayokudai, riba na muda uliopaswa kulipa. 

Hii itakusaidia kujua na kuandaa mkakati wa namna 

ya kuyakabili ikiwa ni pamoja na kujua ni madeni gani 

uanze nayo. Ukiona madeni yako yakiwa wazi mbele 

ya macho yako, akili yako inaanza kutafuta suluhisho 

badala ya kukimbia tatizo. 

iii. Ongeza kipato chako 

Inawezekana kabisa ulishindwa kulipa deni lako kwa 

sababu ya ufinyu wa kipato chako. Sasa ili 

kuondokana na hii hali ni lazima uongeze kipato chako 

ili upate pesa za ziada za kulipav madeni kuliko 

kutegemea kipato kimoja. 

Unaweza kutafuta kazi ya ziada kuanzisha biashara 

ndogo au kutumia ujuzi wako ili upate pesa ya ziada 

ya kulipa madeni. Pia kama kuna vitu hauvitumii kwa 

wakati huo unashauriwa kuviuza ili vikusaidie 

kulipia. 

iv. Punguza matumizi yako 

Ukiwa unapambana kutoka kwenye madeni haupaswi 

kabisa kufanya matumizi holela badala yake 

unatakiwa kupunguza matumizi yako kwa kiwango 

kikubwa. Tumia mbinu tulizojifunza kwenye mbinu 

za kudhibiti matumizi. 

Hakikisha unakata matumizi yote uliyokuwa 

unayafanya kwa mazoea, ununuzi wa papara, 

matumizi ya anasa na mikopo mipya isiyo ya lazima. 

Jiulize, je ninaweza kuishi bila bidhaa/huduma hii 

angalau kwa miezi sita? 

Kwa lugha nyingine ni kwamba kipindi hiki 

unatakiwa kuishi sawasawa au chini ya kipato chako. 

v. Zungumza na wadeni wako 

Usikimbie simu zao badala yake tafuta nafasi ya 

kuongea na watu wanaokudai ili uone kama kuna 

nafasi ya wao kukupa mpango mpya wa kuwalipa. 

Waeleze hali yako, omba kupunguziwa riba au 

kuongezewa mud awa kulipa. 

vi. Tengeneza mfuko wa dharura 

Jitahidi kuwa na akiba ya dharura angalau hata ya 

mwezi mmoja kwa ajili ya matumizi ili uepukane na 

kukopa tena pale ambapo dharura itatokea. Kumbuka 

kipindi hiki hutakiwi kuongeza madeni bali unapaswa 

kuyapunguza. 

vii. Tengeneza mpango wa kulipa madeni yako 

Baada ya kuwa umefuata hatua zote hizo, hatua 

inayofuata ni kutengeneza mpango mkakati wa kulipa 

madeni yako. Mpango huu unaweza kuwa wa siku, 

wiki au mwezi kulingana na uwezo wako na 

makubaliano baina yako na wanaokudai. 

Kutoka kwenye madeni sugu si jambo la siku moja bali 

ni mchakato un aohitaji uwazi, mpango, nidhamu na 

subira. Ukifuata mbinu hizi kwa uthabiti utaanza 

kuona mwanga hata kama leo unaona giza. Kumbuka 

deni ni hali ya muda, si utambulisho wako. 

S/N JINA KIASI 

CHA 

DENI 

KIASI 

CHA 

KULIPA 

KWA 

SIKU 

SIKU ZA 

KULIPA 

1 JUMA 50,000/= 1000 50 

2 ABC 

CREDIT 

1,000,000/= 10,000/= 100 

3 MAGESA 100,000/= 2,500/= 40 

4 KWETU 

VICOBA 

200,000/= 2,500/= 80 

HITIMISHO 

 

Mafanikio ya kifedha hayatokani tu na pesa nyingi 

unazopata bali pia ni matokeo ya kuwa na nidhamu ya 

zile pesa kidogo unazozipata ili kukufanya kupata 

pesa inayobaki kama akiba kwa ajili ya kuizalisha zaidi 

kupitia uwekezaji. 

Kitabu hiki kimekupa mambo muhimu ya 

kuyafahamu ili uweze kujenga ufahamu wa kifedha na 

kuvutia pesa. Hata hivyo mambo haya hayawezi 

kufanya kazi na kutoa matokeo ikiwa hautachukua 

hatua stahiki katika kuyafanyia kazi kwa vitendo. 

Kujifunza pekee hakutakufanya upate matokeo 

chanya ya kifedha kwenye hicho unachokifanya 

mpaka pale utakapoanza kufanyia kazi kile 

ulichojifunza. Unapaswa kufahamu kwamba 

wanaojifunza ni wengi ila wanaofanikiwa ni wachache 

kwa sababu katika wengi wanaojifunza wanaofanyia 

kazi kile walichojifunza ni wachache na hicho ndicho 

huleta utofauti baina ya wanaofanikiwa na 

wasiofanikiwa. 

Hivyo kabla ya kuweka kitabu hiki chini na kutangaza 

kuwa umemaliza kukisoma hakikisha unaandika 

sehemu mambo yote unayopaswa kuyafanyia kazi na 

ujidhatiti kwa moyo mmoja kuanza kufanya hivyo 

mara moja. 

Sina shaka kuwa ukifanya hivyo utaenda kufanikiwa 

kwa viwango vya juu kabisa katika eneo lako. 

Usisahau, kila mtu ana nafasi/fursa sawa ya 

kufanikiwa kifedha ikiwa atafuata misingi sahihi ya 

kifedha. 

MAFANIKIO YAKO YA KIFEDHA 
YANAWEZEKANA 

KUHUSU MWANDISHI 

 

Zakayo Iganja ni mwandishi wa vitabu, mzungumzaji 

na mkufunzi wa masuala ya maendeleo binafsi na 

elimu ya fedha. 

Pia Zakayo ni mshindi wa tuzo mbalimbali ikiwemo, 

tuzo ya mwandishi bora wa mwaka 2021 kwa 

wanafunzi wa vyuo vya kati na vyuo vikuu nchini 

Tanzania, yaani uniawards 2021, pia mwaka 2022 

alishinda tuzo ya mwandishi bora wa mwaka wa chuo 

cha taifa cha usafirishaji (NIT). 

Mwaka 2021 alitajwa na taasisi ya Road To Success 

Initiative kwenye orodha ya wazungumzaji 100 wenye 

mchango kwa jamii nchini Tanzania yaani TOP 100 

SPEAKERS 

Kupitia vitabu na mafundisho yake ameweza kugusa 

maisha ya watu mbalimbali hasa vijana na kuwa 

kielelezo na hamasa kwao kwa kuwafanya waamini 

kuwa wanaweza kutimiza ndoto zao. 

Kitaaluma Zakayo Iganja ni mhasibu, akiwa na 

shahada ya kwanza ya uhasibu na fedha katika 

usafirishaji (Bachelor degree in accounting and transport 

finance) kutoka chuo cha taifa cha usafirishaji (NIT) 

 

VITABU VINGINE VILIVYOANDIKWA NA 

ZAKAYO IGANJA. 

1. WEWE NI BIDHAA YA MUNGU (soft copy) 

Tambua ulichoumbiwa kufanya duniani, pesa zikufuate 

2. UNLOCK YOUR POTENTIAL (soft & hard 

copy) Unleashing the Greatness in You 

3. UJANA NI HAZINA (soft & hard copy) 

Jinsi ya kutumia ujana wako kuacha alama ya kudumu 

4. FUNGUA UWEZO WAKO (soft & hard copy) 

Mwongozo wa kuufungua ukuu ulioko ndani yako 

 

HUDUMA NYINGINE ZINAZOTOLEWA NA 

ZAKAYO IGANJA 

1. Mafunzo ya elimu ya fedha na biashara kwa 

watu binafsi, vikundi, taasisi na makampuni 

mbalimbali. 

2. Mafunzo ya kupanga na kutimiza malengo 

3. Mafunzo ya jinsi ya kutambua, kukuza na 

kutumia kipaji chako kibiashara 

4. Mafunzo ya jinsi ya kutambua na kuishi kusudi 

la maisha yako 

5. Ushauri na mafunzo ya uandishi wa vitabu 

6. Mafunzo na ushauri kuhusu mauzo na masoko 

NB: Kupata huduma hizi wasiliana nasi kwa nambari 

0624 196 389 & 0743 411 723 

 

 


